ಮಣ್ಣು ಪರೀಕ್ಷೆ: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕ ಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆ ಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ : ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ. ಮಣ್ಣು ಪರೀಕ್ಷೆ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದುಕೊಟ್ಟಿರುವ ಡಾ. ಅಶೋಕ ಎಸ್. ಆಲೂರ, ಡಾ. ಜಿ.ಎಸ್. ದಾಸೋಗ ಮತ್ತು ಡಾ. ಶಿವಾನಂದ ಬಿ. ಹೊಸಮನಿ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ. ಎ. ಮುರಿಗೆಪ್ಪ

೭. ಟಂಡನ್, ಎಚ್.ಎಲ್.ಎಸ್ (೧೯೯೩). ಮೆಥಡ್ಸ್ ಆಫ್ ಸಾಯಿಲ್, ಪ್ಲಾಂಟ್ಸ್, ವಾಟರ್ ಆಯಂಡ್ ಫರ್ಟಲೈಝರ್ ಡೆವ್ಹಲೆಪಮೆಂಟ್ ಆಯಂಡ್ ಕಲ್ಸಲ್ಟೇಶನ್ ಆರ‍್ಗನೈಝೇಶನ್, ನವದೆಹಲಿ. ೧೯೦-೨೦೫.
ಮಣ್ಣು ಪರೀಕ್ಷೆ: ಲೇಖಕರ ವಿಳಾಸ
೧.       ಡಾ. ಅಶೋಕ ಎಸ್. ಆಲೂರ
ಯೋಜನಾ ಸಂಯೋಜಕರು
ಬೆಳೆ ಸುಧಾರಣೆ-ಜಾಗತಿಕ ವಿಭಾಗ
ಅಂತರರಾಷ್ಟ್ರೀಯ ಅರೆಶುಷ್ಕ ಉಷ್ಣವಲಯಗಳ
ಬೆಳೆ ಸಂಶೋಧನಾ ಸಂಸ್ಥೆ (ಇಕ್ರಿಸ್ಯಾಟ್)
ಪಟಾನ್‌ಚೆರು-೫೦೨ ೩೨೪
ಹೈದರಾಬಾದ್, ಆಂಧ್ರಪ್ರದೇಶ ರಾಜ್ಯ
೨.       ಡಾ. ಜಿ.ಎಸ್. ದಾಸೋಗ
ಪ್ರಾಧ್ಯಾಪಕರು, ಮಣ್ಣು ವಿಜ್ಞಾನ ಹಾಗೂ
ವಿಶೇಷ ಅಧಿಕಾರಿಗಳು, ಜಲ ಸಂವರ್ಧನಾ ಯೋಜನೆ
ಕೃಷಿ ವಿಶ್ವವಿದ್ಯಾಲಯ
ಧಾರವಾಡ-೫೮೦ ೦೦೫
೩.       ಡಾ. ಶಿವಾನಂದ ಬಿ. ಹೊಸಮನಿ
ಮುಖ್ಯಸ್ಥರು
ಕೃಷಿ ವ್ಯವಹಾರ ಮತ್ತು ರಫ್ತು ಜ್ಞಾನ ಕೇಂದ್ರ
ಕೃಷಿ ವಿಶ್ವವಿದ್ಯಾಲಯ
ಧಾರವಾಡ-೫೮೦ ೦೦೩
ಮಣ್ಣು ಪರೀಕ್ಷೆ (1)
ಪೀಠಿಕೆ
ನಮ್ಮ ದೇಶದ ಕೃಷಿ ಜಮೀನುಗಳು ಅಪೇಕ್ಷಿತ ಪ್ರಮಾಣದಲ್ಲಿ ಉತ್ಪಾದನೆಯನ್ನು ನೀಡದಿರುವುದಕ್ಕೆ ಹಲವಾರು ಕಾರಣಗಳಿವೆ. ಅವುಗಳಲ್ಲಿ ಭೂ ಫಲವತ್ತತೆಯ ಅಸಮರ್ಪಕ ನಿರ್ವಹಣೆ ಅಗ್ರಸ್ಥಾನದಲ್ಲಿದೆ. ದೇಶದ ನೀರಾವರಿ ಹಾಗು ಖುಷ್ಕಿ ಪ್ರದೇಶಗಳಲ್ಲಿ ರೈತರು ಬಳಸುವ ಸಾವಯವ ಹಾಗೂ ರಾಸಾಯನಿಕ ಗೊಬ್ಬರಗಳ ಪ್ರಮಾಣವು ಯಾವುದೇ ರೀತಿಯ ವೈಜ್ಞಾನಿಕ ತಳಹದಿಯನ್ನು ಹೊಂದದೇ ಇರುವುದು ಸರ್ವ ಸಾಮಾನ್ಯ ಸಂಗತಿ. ಪ್ರತಿ ಹಂಗಾಮಿನಲ್ಲಿ ಬೆಳೆದ ಬೆಳೆ ಭೂಮಿಯಿಂದ ಹೀರಲ್ಪಡುವ ಪೋಷಕಾಂಶಗಳಾನ್ನಾದರೂ ಪುನಃ ಭೂಮಿಗೆ ಹಾಕುವ ರೂಢಿಯಿದ್ದರೆ ಅಲ್ಪ ಮಟ್ಟದಲ್ಲಿ ಭೂ-ಫಲವತ್ತತೆಯನ್ನು ಕಾಪಾಡಬಹುದಾಗಿದೆ. ಭೂಮಿಯಲ್ಲಿರುವ ಪೋಷಕಾಂಶಗಳ ಪ್ರಮಾಣ ಹಾಗೂ ಪ್ರತಿ ಹಂಗಾಮಿನಲ್ಲಿ ಬೆಳೆಯುವ ಬೆಳೆಗೆ ಬೇಕಾದ ಪೋಷಕಾಂಶಗಳ ಪ್ರಮಾಣವನ್ನು ಸರಿಯಾಗಿ ಲೆಕ್ಕ ಹಾಕಿ ಭೂಮಿಗೆ ನೀಡಬೇಕಾಗಿದೆ. ಹೀಗೆ ಮಾಡದೇ ಇರುವುದರಿಂದ ಪ್ರತಿ ಮಣ್ಣಿನಲ್ಲಿ ಸಾರಜನಕ, ರಂಜಕ, ಪೊಟ್ಯಾಶ್, ಗಂಧಕದಂತಹ ಪ್ರಮುಖ ಪೋಷಕಾಂಶಗಳು ಹಾಗೂ ಕಬ್ಬಿಣ, ಬೋರಾನ್, ತಾಮ್ರ ಹಾಗೂ ಸತುವುಗಳಂತಹ ಸೂಕ್ಷ್ಮ ಪೋಷಕಾಂಶಗಳ ಕೊರತೆ ಸರ್ವಸಾಮಾನ್ಯವಾಗಿ ಕಂಡುಬರುತ್ತದೆ. ಬೆಳೆಯ ಬೆಳವಣಿಗೆಯ ಹಂತದಲ್ಲಿ ವೈಜ್ಞಾನಿಕ ವೀಕ್ಷಣೆ ಮಾಡುವ ಮೂಲಕ ಈ ಪೋಷಕಾಂಶಗಳ ಕೊರತೆಯ ಲಕ್ಷಣಗಳನ್ನು ಕಾಣಬಹುದಾಗಿದೆ. ಹೀಗೆ ಪ್ರತಿವರ್ಷ ಬೆಳೆಯನ್ನು ಬೆಳೆಯುತ್ತಾ ಹೋದಂತೆ ಪೋಷಕಾಂಶಗಳ ಕೊರತೆಯ ಪ್ರಮಾಣ ಹೆಚ್ಚುತ್ತಾ ಹೋಗುತ್ತದೆ. ಮುಂದೊಂದು ದಿನ ಇಳುವರಿ ಪ್ರಮಾಣ ಕಡಿಮೆಯಾಗಿ ಭೂಮಿ ಬರಡಾಗುವದು ದೂರದ ವಿಚಾರವೇನಲ್ಲ. ಈ ರೀತಿಯಾಗಿ ಭೂಮಿಯ ಫಲವತ್ತತೆ ಕಡಿಮೆಯಾಗುವುದರಿಂದ ಹಲವಾರು ರೀತಿಯ ಪರಿಣಾಮಗಳನ್ನು ನಾವು ನೋಡಬಹುದಾಗಿದೆ. ಇವುಗಳಲ್ಲಿ ಪ್ರಮುಖವಾದ ಪರಿಣಾಮಗಳೆಂದರೆ,
೧. ಪೋಷಕಾಂಶಗಳ ತೀವ್ರ ಕೊರತೆ
೨. ಪೋಷಕಾಂಶಗಳ ಅಸಮರ್ಪಕ ಬಳಕೆ
೩. ಅಶಕ್ತ ಬೆಳೆ
೪. ಬೆಳೆಯ ಇಳುವರಿಯಲ್ಲಿ ಕುಸಿತ
೫. ವೆಚ್ಚ ಮಾಡಿದ ಬಂಡವಾಳಕ್ಕೆ ಸರಿಸಮನಾಗಿ ಹಿಂತಿರುಗದ ಲಾಭ
೬. ಭೂಮಿಯು ಬರಡಾಗುವುದು.
೭. ಬರಡು ಭೂಮಿಯನ್ನು ಪುನಃ ಫಲವತ್ತಾಗಿಸಲು ಅಪಾರ ವೆಚ್ಚ
೮. ಬರಡು ಭೂಮಿಯಲ್ಲಿ ಬೆಳೆಯಬಹುದಾದ ಬೆಳೆಗಳು ಆರ್ಥಿಕ ಸುಸ್ಥಿರತೆ ನೀಡದಿರುವುದು
೯. ಕಡಿಮೆ ಫಲವತ್ತಾದ ಜಮೀನಿನಲ್ಲಿ ಬೆಲೆಬಾಳುವ ಬೆಳೆಗಳನ್ನು ಬೆಳೆಯಲು ಸಾಧ್ಯವಾಗದ ಪರಿಸ್ಥಿತಿ
೧೦. ಕೃಷಿಯ ಅಸ್ಥಿರತೆ
ಮಣ್ಣಿನ ಪರೀಕ್ಷೆಯಿಂದ ಅದರ ಭೌತಿಕ, ರಾಸಾಯನಿಕ ಗುಣಧರ್ಮಗಳು ಹಾಗೂ ಅದರಲ್ಲಿರುವ ಸಸ್ಯಪೋಷಕಗಳ ಸಂಗ್ರಹ ಹಾಗೂ ಲಭ್ಯತೆ ತಿಳಿದುಕೊಳ್ಳಬಹುದು. ಮಣ್ಣು ಪರೀಕ್ಷೆ ಮಾಡುವ ಮುಖ್ಯೋದ್ದೇಶವೆಂದರೆ ರೈತರು ರಾಸಾಯನಿಕ ಗೊಬ್ಬರಗಳನ್ನು ಯೋಗ್ಯರೀತಿಯಲ್ಲಿ ಲಾಭದಾಯಕವಾಗುವಂತೆ ಉಪಯೋಗಿಸಿ ಒಳ್ಳೆಯ ಸಾಗುವಳಿ ಕ್ರಮಗಳನ್ನು ಬಳಕೆಯಲ್ಲಿ ತರಲು ಸಹಾಯ ಮಾಡುವುದಾಗಿದೆ. ಸಾಕಷ್ಟು ರಾಸಾಯನಿಕ ಗೊಬ್ಬರಗಳನ್ನು ಉಪಯೋಗಿಸಿ ಮಣ್ಣಿನ ಕೊರತೆಗಳನ್ನು ನೀಗಿಸದೆ ಬೆಳೆಗಳ ಉನ್ನತ ಇಳುವರಿಗಳು ದೊರೆಯಲಾರವು. ಆದರೆ, ಭಾರತದ ರೈತರ ಆರ್ಥಿಕ ಸ್ಥಿತಿಯು ಕೆಳಮಟ್ಟದಲ್ಲಿರುವುದರಿಂದ ಪ್ರತಿಯೊಂದು ಕಿಲೋಗ್ರಾಮ್ ರಾಸಾಯನಿಕ ಗೊಬ್ಬರವನ್ನೂ ವಿವೇಕಯುತವಾಗಿ ಉಪಯೋಗಿಸುವುದು ಅತ್ಯವಶ್ಯ. ಜೊತೆಗೆ ಬೆಳೆಗಳ ಉತ್ಪಾದನೆ ಹೆಚ್ಚಿಸಬೇಕಾದರೆ ರಾಸಾಯನಿಕ ಗೊಬ್ಬರಗಳನ್ನು ಉಪಯೋಗಿಸಲೇಬೇಕಾಗುತ್ತದೆ. ಆದ್ದರಿಂದ, ರೈತನು ಗೊಬ್ಬರಗಳಿಗಾಗಿ ವೆಚ್ಚ ಮಾಡುವ ಪ್ರತಿಯೊಂದು ಕಾಸೂ ಹೆಚ್ಚಿಗೆ ಆದಾಯವನ್ನು ತರುವಂತೆ ವಿನಿಯೋಗವಾಗುವುದು ಅತ್ಯವಶ್ಯ. ಈ ಉದ್ದೇಶ ಸಾಧನೆಗಾಗಿಯೇ ಮಣ್ಣು ಪರೀಕ್ಷಾ ಕೇಂದ್ರಗಳು ಸ್ಥಾಪಿತವಾಗಿವೆ.
ಫಲವತ್ತಾದ ಹಾಗೂ ಕಡಿಮೆ ಫಲವತ್ತತೆ ಹೊಂದಿದ ಜಮೀನುಗಳಲ್ಲಿ ಒಂದೇ ರೀತಿಯ ಬೆಳೆ ಹಾಗೂ ಪೋಷಕಾಂಶಗಳ ನಿರ್ವಹಣಾ ಪದ್ಧತಿಗಳನ್ನು ಹೋಲಿಕೆ ಮಾಡಿ ನೋಡಿದರೆ, ಫಲವತ್ತಾದ ಜಮೀನಿನಿಂದ ಪಡೆದ ಇಳುವರಿ ಹಾಗೂ ಇಳುವರಿಯ ಗುಣಮಟ್ಟವು ತುಂಬಾ ಉತ್ತಮವಾಗಿರುವುದಲ್ಲದೇ ಲಾಭದಾಯಕವಾಗಿರುವುದು. ಹೀಗಿರುವುದರಿಂದ ಭೂಮಿಯ ಫಲವತ್ತತೆಯನ್ನು ಸಮರ್ಪಕವಾಗಿ ನಿರ್ವಹಿಸುವುದು ನಿರಂತರವಾಗಿ ಕಾಪಾಡಿಕೊಂಡು ಬರುವುದು ಕೃಷಿಯ ಸುಸ್ಥಿರತೆಯಲ್ಲಿ ತುಂಬಾ ಪ್ರಮುಖವಾದ ವಿಚಾರ. ಭೂಮಿಯ ಫಲವತ್ತತೆಯನ್ನು ಕಾಪಾಡಿಕೊಂಡು ಬರಲು ಸೂಕ್ತ ಪ್ರಮಾಣದಲ್ಲಿ ಪೋಷಕಾಂಶಗಳನ್ನು ಭೂಮಿಗೆ ಹಾಕುವುದು ಅವಶ್ಯಕವಾದುದು. ಭೂಮಿಗೆ ಹಾಕಬೇಕಾದ ಪೋಷಕಾಂಶಗಳ ಪ್ರಮಾಣವನ್ನು ವೈಜ್ಞಾನಿಕವಾಗಿ ನಿರ್ಧರಿಸಲು ಅನುಸರಿಸಬೇಕಾದ ಸೂಕ್ತ ವಿಧಾನವೇ ಮಣ್ಣು ಪರೀಕ್ಷೆ. ಮಣ್ಣು ಪರೀಕ್ಷೆಯ ಆಧಾರದ ಮೇಲೆ ಪೋಷಕಾಂಶಗಳನ್ನು ಬಳಸಿದ್ದೇ ಆದಲ್ಲಿ ರೈತರು ಇಂದು ತಾವು ಅನುಸರಿಸುತ್ತಿರುವ ಪದ್ಧತಿಯಿಂದ ಪಡೆಯಬಹುದಾದ ಇಳುವರಿಯನ್ನು ದ್ವಿಗುಣಗೊಳಿಸಬಹುದು ಹಾಗೂ ಪೋಷಕಾಂಶಗಳ ಮೇಲೆ ಮಾಡುತ್ತಿರುವ ವೆಚ್ಚವನ್ನು ಕಡಿತಗೊಳಿಸಬಹುದಾಗಿದೆ. ಮಣ್ಣು ಪರೀಕ್ಷೆಯ ಪೋಷಕಾಂಶ ನಿರ್ವಹಣೆ ಹಾಗೂ ಉತ್ಪಾದಕತೆಯ ಹೆಚ್ಚಳಕ್ಕೆ ಅತ್ಯಂತ ಸೂಕ್ತವಾದ ಪದ್ಧತಿಯಾಗಿದ್ದು ಅದನ್ನು ವೈಜ್ಞಾನಿಕವಾಗಿ ಬಳಸುವ ರೈತರ ಸಂಖ್ಯೆ ತುಂಬಾ ವಿರಳವಾಗಿದೆ. ಮಣ್ಣು ಪರೀಕ್ಷೆಯ ವಿಷಯವನ್ನು ಕೇಳದೇ ಇರುವ ಹಲವಾರು ರೈತರು ಇದ್ದಾರೆ. ಹೀಗಿರುವುದರಿಂದ ಮಣ್ಣು ಪರೀಕ್ಷೆಯನ್ನು ಹೆಚ್ಚು ರೈತರು ಅನುಸರಿಸುವಂತೆ ಅದನ್ನು ಪ್ರಚಲಿತಗೊಳಿಸುವುದು ವಿಜ್ಞಾನಿಗಳ, ಸರಕಾರದ ಇಲಾಖೆಗಳ, ವಿಶ್ವವಿದ್ಯಾಲಯಗಳ ಕರ್ತವ್ಯವಾಗಿದೆ. ಈ ದಿಸೆಯಲ್ಲಿ ಸರಕಾರದ ಮಣ್ಣು ಪರೀಕ್ಷಾ ಕೇಂದ್ರಗಳು, ಕೇವಲ ಸಾರಜನಕ, ರಂಜಕ, ಹಾಗೂ ಪೊಟ್ಯಾಶ್ ಪೋಷಕಾಂಶಗಳಿಗೆ ಸಂಬಂಧಿಸಿದ ಫಲಿತಾಂಶ ನೀಡುವುದರ ಜೊತೆಗೆ ಸೂಕ್ತ ಪೋಷಕಾಂಶ ಪರೀಕ್ಷೆ ಮಾಡಿ ಫಲಿತಾಂಶ ನೀಡಬೇಕಾಗಿದೆ. ಸರಕಾರದ ಇಲಾಖೆಗಳು ಹಾಗೂ ವಿಶ್ವವಿದ್ಯಾಲಯಗಳು ಮಣ್ಣು ಪರೀಕ್ಷೆಯನ್ನು ಪ್ರಚಲಿತಗೊಳಿಸಲು ಚಳುವಳಿಯ ರೂಪ ನೀಡಬೇಕಾಗಿದೆ.
ಮಣ್ಣು ಪರೀಕ್ಷೆ
ಸಾಂಪ್ರದಾಯಿಕ ರಾಸಾಯನಿಕ ವಿಶ್ಲೇಷಣಾ ಪದ್ಧತಿಗಳು ಪ್ರಯಾಸದಾಯಕವೂ, ಕಾಲ ವಿಳಂಬಮಾಡುವಂತಹವೂ ಆಗಿವೆ. ವಿದ್ಯುದಳತೆ ಪದ್ಧತಿಗಳಿಂದ ತೀವ್ರವಾಗಿ ಮಣ್ಣಿನ ವಿಶ್ಲೇಷಣೆ ಮಾಡಬಹುದು. ಹಾಗೂ ಜ್ವಾಲೆ ಬೆಳಕುಮಾಪಕಗಳ ಸಹಾಯದಿಂದ ಸೋಡಿಯಂ ಮತ್ತು ಪೋಟ್ಯಾಸಿಯಂಗಳ ಪ್ರಮಾಣಗಳನ್ನು ನಿಗದಿ ಮಾಡಬಹುದು. ಹೀಗಾಗಿ, ಅನೇಕ ಮಾದರಿಗಳನ್ನು ಶೀಘ್ರವಾಗಿ ವಿಶ್ಲೇಷಣೆಮಾಡಿ, ಮಣ್ಣಿನ ಮೌಲ್ಯ ಮಾಪನ ವಿಷಯವನ್ನು ರೈತರಿಗೆ ಸಕಾಲಿಕವಾಗಿ ಮುಟ್ಟಿಸುವುದು ಸಾಧ್ಯ. ಮುಖ್ಯವಾಗಿ ಸಾರಜನಕ, ರಂಜಕ ಹಾಗೂ ಪೋಟ್ಯಾಷ್‌ಗಳ ಪ್ರಮಾಣವನ್ನು ಗೊತ್ತುಪಡಿಸಲು ಮಣ್ಣಿನ ಮಾದರಿಗಳನ್ನು ವಿಶ್ಲೇಸುತ್ತಾರೆ. ಪಿ.ಎಚ್. ಮೌಲ್ಯ ನಿಗದಿ ಮಾಡುವುದರಿಂದ ಸುಣ್ಣದ ಮಟ್ಟದಿಂದಾಗುವ ಪರಿಣಾಮಗಳನ್ನೂ ಹಾಗೂ ಮಣ್ಣಿನಲ್ಲಿ ರಂಜಕ ಸ್ಥೀರೀಕರಿಸಲ್ಪಡುವುದನ್ನೂ ತಿಳಿದುಕೊಳ್ಳಬಹುದಾಗಿದೆ. ಮಣ್ಣಿನಲ್ಲಿರುವ ಲಭ್ಯಪೋಷಕಗಳನ್ನು ತಿಳಿದುಕೊಂಡು, ಯಾವ ಯಾವ ಪೋಷಕಾಂಶಗಳನ್ನು ಒಂದು ಬೆಳೆಗೆ ಕೊಡಬಹುದಾಗಿದೆ ಎಂಬುದನ್ನು ಶಿಫಾರಸ್ಸು ಮಾಡುತ್ತಾರೆ. ಹಲವು ವೇಳೆ ಕರಗುವ ಲವಣಗಳ ದಟ್ಟಣೆ ಹಾಗೂ ಸೂಕ್ಷ್ಮಪೋಷಕಗಳನ್ನೂ ನಿಶ್ಚಯಿಸುತ್ತಾರೆ. ಮಣ್ಣು ಪರೀಕ್ಷಾ ಕೇಂದ್ರಗಳಿಗೆ ಮಣ್ಣಿನ ಮಾದರಿಗಳನ್ನು ಕಳಿಸಿ ಹೆಚ್ಚು ಉತ್ಪಾದನೆ ಪಡೆಯಲು ಯಾವುದೇ ಒಂದು ಮಣ್ಣಿನಲ್ಲಿಯ ನಿಯೋಜಿತ ಬೆಳೆಯ ಅವಶ್ಯಕತೆಗನುಗುಣವಾಗಿ ಎಷ್ಟು ಗೊಬ್ಬರ ಹಾಕಬೇಕೆಂಬುದನ್ನು ಖಚಿತಪಡಿಸಿಕೊಳ್ಳಬಹುದು. ಕರ್ನಾಟಕ ರಾಜ್ಯದಲ್ಲಿ ಮಣ್ಣುಪರೀಕ್ಷಾ ಕೇಂದ್ರಗಳು ಬೆಂಗಳೂರು, ಮಂಡ್ಯ, ಧಡೆಸುಗೂರ, ಜಮಖಂಡಿ, ದಾವಣಗೆರೆ, ಮಂಗಳೂರು, ಕಲ್ಬುರ್ಗಿ, ಬಳ್ಳಾರಿ, ಶಿವಮೊಗ್ಗ, ಬಿಜಾಪೂರ ಮುಂತಾದೆಡೆಗಳಲ್ಲಿದ್ದು, ಸಾಮಾನ್ಯವಾಗಿ ಜಿಲ್ಲೆಗೊಂದು ಮಣ್ಣು ಪರೀಕ್ಷಾ ಕೇಂದ್ರವನ್ನು ಸ್ಥಾಪಿಸಲಾಗಿದೆ.
ಶಾಸ್ತ್ರೀಯ ಪದ್ಧತಿಯಿಂದ ಮಣ್ಣನ್ನು ಪರೀಕ್ಷಿಸಿ, ರೈತರಿಗೆ ತಕ್ಕ ಸಲಹೆ ಕೊಡುವ ಕಾರ್ಯ ನಮ್ಮ ದೇಶದಲ್ಲಿ ಇತ್ತೀಚೆಗೆ ಬೆಳೆಯುತ್ತಿದೆ. ಅಮೇಕ, ಜಪಾನ್, ರಷ್ಯಾ ಮುಂತಾದ ದೇಶಗಳಲ್ಲಿ ಮಣ್ಣು ಪರೀಕ್ಷಾ ಕೇಂದ್ರಗಳ ಸಲಹೆಯನ್ನು ರೈತರು ಅಧಿಕೃತವಾಗಿ ಆಚರಿಸುತ್ತಾರೆ. ಆಧುನಿಕ ಕೃಷಿ ಪದ್ಧತಿಗಳು ಬಳಕೆಯಲ್ಲಿ ಬಂದಂತೆ, ರೈತರು ಮಣ್ಣಿನ ವಿಷಯವಾಗಿ ಹೆಚ್ಚು ಕೂಲಂಕಷವಾಗಿ ವಿಚಾರಿಸಬೇಕಾಗುತ್ತದೆ. ನೀರಾವರಿ ಕ್ಷೇತ್ರ ಹೆಚ್ಚಿದಂತೆ ಮತ್ತು ಅಧಿಕ ಇಳುವರಿ ಕೊಡುವ ತಳಿಗಳ ಬಳಕೆಯಲ್ಲಿ ಬಂದಂತೆ, ಅನೇಕ ಸಮಸ್ಯೆಗಳು ಉದ್ಭವವಾಗುತ್ತವೆ. ಅಷ್ಟೇ ಏಕೆ, ಮಳೆಯ ಆಶ್ರಯದಲ್ಲಿ ಬೆಳೆಯುವುದಾದರೂ ಮಣ್ಣಿಗೆ ಯಾವ ಗೊಬ್ಬರಗಳನ್ನು ಹಾಕಬೇಕೆಂಬುದಕ್ಕೆ ವಿಶ್ಲೇಷಣಾ ವಿವರಗಳನ್ನೇ ಆಶ್ರಯಿಸಬೇಕಾಗುತ್ತದೆ. ಆಗಲೇ ರೋಗಿಯನ್ನು ಪರೀಕ್ಷಿಸಿ ಔಷಧಿ ಕೊಟ್ಟಂತಾಗುವುದು; ಎಂದರೆ, ಪರಿಣಾಮ ಫಲಪ್ರದವಾಗುವುದು.
ಕೇಂದ್ರ ಸರಕಾರದ ಇತ್ತೀಚಿನ ಕೃಷಿ ನೀತಿಯು ರೈತರಿಗೆ ನೀಡುವ ರಾಸಾಯನಿಕ ಗೊಬ್ಬರಗಳ ಮೇಲಿನ ಸಹಾಯಧನ(ಸಬ್ಸಿಡಿ)ವನ್ನು ಕೇವಲ ಮಣ್ಣು ಪರೀಕ್ಷೆ ಮಾಡಿಸಿದ ರೈತರಿಗೆ ಲಭ್ಯವಾಗುವಂತೆ ರೂಪಿಸಿದೆ. ಹೀಗಿರುವುದರಿಂದ ರೈತರಲ್ಲಿ ಮಣ್ಣು ಪರೀಕ್ಷೆಯನ್ನು ಪ್ರಚಲಿತಗೊಳಿಸುವುದನ್ನು ಸರಕಾರ ಯುದ್ಧೋಪಾದಿಯಲ್ಲಿ ಮಾಡಬೇಕಾಗಿದೆ. ಇದಕ್ಕೆ ಸಂಬಂಧಿಸಿದ ಇಲಾಖೆಗಳು, ಸಂಘಟನೆಗಳು ಹಾಗೂ ಮಾಧ್ಯಮಗಳು ಸೂಕ್ತ ಸಹಕಾರ ನೀಡಬೇಕಾಗಿದೆ. ಭೂ-ಸಂಪನ್ಮೂಲವು ಒಂದು ಬ್ಯಾಂಕ್‌ನ ಉಳಿತಾಯ ಖಾತೆಯಿದ್ದಂತೆ. ಹೇಗೆ ನಾವು ಬ್ಯಾಂಕಿನಲ್ಲಿ ಹಣ ಹಾಕಿದರೆ ಮಾತ್ರ ಅದು ಬೇಕೆಂದಾಗ ಮಾತ್ರ ತೆಗೆಯಲು ಸಾಧ್ಯವೋ ಅದೇ ರೀತಿ ಪೋಷಕಾಂಶಗಳನ್ನು ಭೂಮಿಗೆ ಹಾಕಿದರೆ ಮಾತ್ರ ಬೆಳೆಗಳಿಗೆ ಬೇಕಾದಾಗ ಅವು ಲಭ್ಯವಾಗುತ್ತವೆ. ನಾವು ಇಲ್ಲಿಯವರೆಗೆ ಮಾಡಿದ್ದು ಇದಕ್ಕೆ ತದ್ವಿರುದ್ಧವಾಗಿದೆ. ಮಣ್ಣು ಪರೀಕ್ಷೆ ಮಾಡುವ ಮೂಲಕ ನಾವು ನಮ್ಮ ಭೂಮಿಯ ಆರೋಗ್ಯದ ಪರಿಸ್ಥಿತಿಯನ್ನು ಅರಿಯಲು ಸಹಾಯವಾಗುವುದು ಮತ್ತು ಸೂಕ್ತ ಪ್ರಮಾಣದಲ್ಲಿ ಪೋಷಕಾಂಶ ಹಾಕುವಲ್ಲಿ ಸಹಕಾರಿಯಾಗುವುದು.
ಮಣ್ಣು ಪರೀಕ್ಷೆ ಏಕೆ?
ಪ್ರತಿ ಬೆಳೆ ಬೆಳೆಯಲು ಸುಮಾರು ೧೬ ಪೋಷಕಾಂಶಗಳು ಅತಿ ಅವಶ್ಯಕವಾದವುಗಳು. ಇವುಗಳಲ್ಲಿ ಹೆಚ್ಚಿನ ಪೋಷಕಾಂಶಗಳು ಭೂಮಿಯಿಂದ ದೊರೆಯುತ್ತವೆ. ಈ ಪೋಷಕಾಂಶಗಳ ಜೊತೆಗೆ ಭೂಮಿಯಲ್ಲಿರುವ ಪಿ.ಎಚ್. ಮಣ್ಣಿನ ರಾಸಾಯನಿಕ ಪ್ರಕ್ರಿಯೆಯ ಪ್ರಮಾಣವು ಸೂಕ್ತವಾಗಿರುವುದು ಅವಶ್ಯಕ. ಮಣ್ಣಿನ ರಾಸಾಯನಿಕ ಗುಣಧರ್ಮಗಳನ್ನು ಈ ಪಿ.ಎಚ್. ಪ್ರಮಾಣವು ಹಲವಾರು ರೀತಿಯಲ್ಲಿ ಪ್ರಭಾವಿಸುತ್ತದೆ. ಮಣ್ಣು ಪರೀಕ್ಷೆಯ ಮುಖಾಂತರ ಪಿ.ಎಚ್. ಪ್ರಮಾಣವನ್ನು ತಿಳಿದು ಅದರ ನಿರ್ವಹಣೆಗೆ ಸೂಕ್ತ ಕ್ರಮಗಳನ್ನು ಅನುಸರಿಸಬಹುದಾಗಿದೆ. ಇದೇ ರೀತಿಯಾಗಿ ಮಣ್ಣು ಪರೀಕ್ಷೆ ಆ ಮಣ್ಣಿನ ಭೌತಿಕ, ರಾಸಾಯನಿಕ ಹಾಗೂ ಜೈವಿಕ ಗುಣಧರ್ಮಗಳ ವಿವರ ನೀಡುವಲ್ಲಿ ಮತ್ತು ಅವುಗಳನ್ನು ಸುಧಾರಿಸುವ ದಿಸೆಯಲ್ಲಿ ಅನುಸರಿಸಬೇಕಾದ ಕ್ರಮಗಳ ಬಗ್ಗೆ ನಿರ್ಧಾರ ಕೈಕೊಳ್ಳಲು ಸಹಾಯ ಮಾಡುವುದು.
ಮಣ್ಣು ಪರೀಕ್ಷೆಯಿಂದಾಗುವ ಲಾಭಗಳು
ಮಣ್ಣು ಪರೀಕ್ಷೆ ರೈತ ಸಮುದಾಯಕ್ಕೆ ಹಲವಾರು ರೀತಿಯಲ್ಲಿ ಲಾಭದಾಯಕವಾಗಿದೆ.
೧. ಮಣ್ಣಿನಲ್ಲಿರುವ ಪೋಷಕಾಂಶಗಳ ಬಗ್ಗೆ ಅರಿವು ನೀಡುವುದರ ಮೂಲಕ ಬೆಳೆ ಉತ್ಪಾದನೆಯಲ್ಲಿ ಅವುಗಳನ್ನು ಬಳಸುವುದಕ್ಕೆ ಯೋಚಿಸುವಲ್ಲಿ ಸಹಕಾರ.
೨. ಮಣ್ಣಿನಲ್ಲಿ ಕೊರತೆಯಿರುವ ಪೋಷಕಾಂಶಗಳ ಬಗ್ಗೆ ತಿಳುವಳಿಕೆ ಹಾಗೂ ಅವುಗಳ ಕೊರತೆ ನಿರ್ವಹಣೆ ಅನುಕೂಲ.
೩. ಪರೀಕ್ಷೆ ಆಧಾರದ ಮೇಲೆ ಪೋಷಕಾಂಶ ಹಾಕುವುದರಿಂದ ಕಡಿಮೆ ಪ್ರಮಾಣದ ರಾಸಾಯನಿಕ ಗೊಬ್ಬರಗಳ ಬಳಕೆ.
೪. ಬೆಳೆಗಳಿಗೆ ಬೇಕಾದ ಪೋಷಕಾಂಶಗಳ ಸೂಕ್ತ ಪ್ರಮಾಣದ ಪೂರೈಕೆ.
೫. ರಾಸಾಯನಿಕ ಪೋಷಕಾಂಶಗಳ ಮೇಲೆ ಮಾಡುವ ಖರ್ಚಿನಲ್ಲಿ ಇಳಿಮುಖ.
೬. ರಾಸಾಯನಿಕ ಗೊಬ್ಬರಗಳ ಬಳಕೆಯಿಂದಾಗುವ ಪರಿಸರ ಜಲಮಾಲಿನ್ಯದಲ್ಲಿ ಇಳಿಕೆ.
ಮಣ್ಣು ಪರೀಕ್ಷೆಯ ಉದ್ದೇಶಗಳು
ಮಣ್ಣು ಪರೀಕ್ಷೆ ಹಲವಾರು ಮೂಲ ಉದ್ದೇಶಗಳನ್ನು ಹೊಂದಿದೆ.
೧. ಬೆಳೆ ಉತ್ಪಾದನೆಗೆ ಅವಶ್ಯಕವಿರುವ ವಿವಿಧ ಪೋಷಕಾಂಶಗಳ ಪೂರೈಕೆಯ ಮಟ್ಟವನ್ನು ಸೂಚಿಸುವದು.
೨. ಮಣ್ಣಿನಲ್ಲಿರುವ ವಿವಿಧ ರೂಪದ ಪೋಷಕಾಂಶಗಳ ಪ್ರಮಾಣವನ್ನು ಸೂಚಿಸುವುದರ ಜೊತೆಗೆ ಲಭ್ಯವಿರುವ ಪೋಷಕಾಂಶಗಳ ಮಾಹಿತಿ ನೀಡುವುದು.
೩. ಬಾಹ್ಯ ಮೂಲಗಳಿಂದ ನೀಡಲಾಗುವ ಪೋಷಕಾಂಶಗಳಿಂದ ಬೆಳೆಗಳು ಸೂಕ್ತವಾದ ರೀತಿಯಲ್ಲಿ ಪ್ರತಿಕ್ರಿಯೆ ನೀಡುವುದನ್ನು ಲೆಕ್ಕಚಾರ ಹಾಕುವಲ್ಲಿ ಸಹಕಾರ.
೪. ಅವಶ್ಯಕತೆಗಳಿಗೆ ಅನುಸಾರವಾಗಿ ಭೂಮಿಗೆ ನೀಡಬಹುದಾದ ಪೋಷಕಾಂಶಗಳ ಪ್ರಮಾಣ ಹಾಗೂ ರೂಪವನ್ನು ನಿರ್ಧರಿಸುವಲ್ಲಿ ಸಹಾಯಕಾರಿ.
೫. ಭೂಮಿಯ ವಿವಿಧ ಗುಣಧರ್ಮಗಳನ್ನು ಪರೀಕ್ಷಿಸಿ ಅವುಗಳ ಸುಧಾರಣೆಗೆ ಕ್ರಮಗಳನ್ನು ರೂಪಿಸುವಲ್ಲಿ ಸಹಕಾರಿ.
ಮಣ್ಣು ಮಾದರಿ
ಮಣ್ಣು ಪರೀಕ್ಷೆ ಮಾಡಲು ಸೂಕ್ತವಾದ ರೀತಿಯಲ್ಲಿ ಜಮೀನಿನಿಂದ ಸಂಗ್ರಹಿಸಬೇಕಾದ ಮಣ್ಣಿನ ಪ್ರಮಾಣವೇ ಮಣ್ಣಿನ ಮಾದರಿ. ಮಣ್ಣಿನ ಮಾದರಿಯನ್ನು ಪಡೆಯುವಲ್ಲಿ ಯಾವುದೇ ರೀತಿಯ ದೋಷಗಳಾದರೆ ಮುಂದೆ ಪರೀಕ್ಷೆಯಿಂದ ಬರುವ ಫಲಿತಾಂಶಗಳಲ್ಲಿ ಏರುಪೇರುಗಳಾಗುವುದರಲ್ಲಿ ಸಂದೇಹವಿಲ್ಲ. ಆದುದರಿಂದ ಮಣ್ಣು ಪರೀಕ್ಷಾ ಪ್ರಕ್ರಿಯೆಯಲ್ಲಿ ಸೂಕ್ತವಾದ ರೀತಿಯಲ್ಲಿ ಮಣ್ಣಿನ ಮಾದರಿಯನ್ನು ಪಡೆಯುವುದು ತುಂಬಾ ಪ್ರಮುಖವಾದ ವಿಚಾರ.
ಮಣ್ಣು ಮಾದರಿ ಪಡೆಯುವ ವಿಧಾನ
ಮಣ್ಣು ಮಾದರಿ ಪಡೆಯುವ ವಿಧಾನವು ಮಣ್ಣು ಪರೀಕ್ಷೆಯ ಪ್ರಕ್ರಿಯೆಯಲ್ಲಿ ತುಂಬಾ ಪ್ರಮುಖವಾದ ಹಂತ. ಮಣ್ಣಿನ ಮಾದರಿ ಪಡೆಯುವ ಪದ್ಧತಿಯನ್ನು ನಿರೂಪಿಸಿ ನಿರ್ಧರಿಸುವಲ್ಲಿ ಆ ಮಣ್ಣಿನಲ್ಲಿರಬಹುದಾದ ವಿವಿಧತೆ ಪ್ರಮುಖ ಪಾತ್ರ ವಹಿಸುತ್ತದೆ. ಹೀಗೆ ಮಣ್ಣಿನ ವೈವಿಧ್ಯತೆಯನ್ನು ಆಧರಿಸಿ ಮಾದರಿ ಪಡೆಯುವ ವಿಧಾನವನ್ನು ನಿರ್ಧರಿಸಬೇಕಾಗುತ್ತದೆ. ಸೂಕ್ತವಾದ ಮಾದರಿ ಪಡೆಯಲು ಆಯ್ಕೆ ಮಾಡಿದ ಜಮೀನಿನಿಂದ ಹಲವಾರು ಮಾದರಿಗಳನ್ನು ಪಡೆದು ಮುಂದೆ ಅವುಗಳನ್ನು ಸಂಯುಕ್ತಗೊಳಿಸಿ ಅದರಿಂದ ಪ್ರತಿನಿಧಿ ಮಾದರಿಯನ್ನು ತಗೆಯಬೇಕಾಗುವುದು. ಮಾದರಿ ಪಡೆಯಲು ಒಂದೇ ರೀತಿಯ ಜಮೀನಿನ ಭಾಗವನ್ನು ಆಯ್ಕೆ ಮಾಡಬೇಕು. ಒಂದು ಸಂಯುಕ್ತ ಮಾದರಿ ಪಡೆಯಲು ಅತಿ ಗರಿಷ್ಠವೆಂದರೆ ೧೦ ಎಕರೆ ಜಮೀನು ಸೂಕ್ತ. ಒಂದು ವೇಳೆ ರೈತರೊಬ್ಬರ ಜಮೀನು ೧೦೦ ಎಕರೆ ಇದೆ ಎಂದು ಇಟ್ಟುಕೊಳ್ಳೋಣ, ಈ ಜಮೀನು ಎಲ್ಲಾ ರೀತಿಯಿಂದಲೂ ಒಂದೇ ತರನಾಗಿದ್ದರೂ ಸಹಿತ ಇದನ್ನು ೧೦ ಭಾಗಗಳನ್ನಾಗಿ ವಿಭಜಿಸಿ ಪ್ರತಿ ಭಾಗವನ್ನು ಸೂಕ್ತವಾಗಿ ಗುರುತಿಸಿ, ನಂತರ ಪ್ರತಿ ೧೦ ಎಕರೆ ಭಾಗದಲ್ಲಿ ಸುಮಾರು ೨೦ ರಿಂದ ೨೫ ಮಾದರಿಗಳನ್ನು ತೆಗೆದು ಅದರಿಂದ ಒಂದು ಸಂಯುಕ್ತ ಮಾದರಿಯನ್ನು ಪಡೆಯಬೇಕು. ಹೀಗೆ ಮಾಡುವುದರಿಂದ ೧೦೦ ಎಕರೆಯಿಂದ ೧೦ ಸಂಯುಕ್ತ ಮಾದರಿಗಳನ್ನು ಪಡೆಯಬೇಕಾಗುವುದು. ಒಂದುವೇಳೆ ರೈತರೊಬ್ಬರ ಜಮೀನು ೧೦ ಎಕರೆ ಇದೆ ಎಂದು ಇಟ್ಟುಕೊಳ್ಳೋಣ. ಈ ೧೦ ಎಕರೆ ಪ್ರದೇಶವನ್ನು ಸಮಪಾತಳಿ ಪ್ರಕ್ರಿಯೆಗೆ ಒಳಪಡಿಸಿದ್ದರೆ ಅದರಲ್ಲಿ ೪ ಎಕರೆ ಪ್ರದೇಶಕ್ಕೆ ಬೇರೆ ಒಂದು ಸಂಯುಕ್ತ ಮಾದರಿ ಪಡೆಯಬೇಕಾಗುತ್ತದೆ. ಹೀಗೆ ಆ ಭಾಗದಲ್ಲಿ ಸಮಪಾತಳಿ ಮಾಡುವುದರಿಂದ ಆದ ವಿವಿಧತೆಗಳ ಅಳತೆಗೋಲು ಮಾಡಬಹುದಾಗಿದೆ. ಜಮೀನಿನಲ್ಲಿಯ ವೈವಿಧ್ಯತೆ ಈ ಕೆಳಗೆ ನಮೂದಿಸಿದ ಕೆಲವು ಅಂಶಗಳ ಆಧಾರದ ಮೇಲೆ ನಿರ್ಧರಿಸಲಾಗುವುದು.
೧. ಭೂಮಿಯ ಮೇಲ್ಭಾಗದಲ್ಲಿಯ ಏರಿಳಿತಗಳು ಹಾಗೂ ಇಳಿಜಾರಿನ ಪ್ರಮಾಣ.
೨. ಮಣ್ಣಿನ ಬಣ್ಣ.
೩. ಭೂಮಿಯಲ್ಲಿರುವ ಉಸುಕು/ಮರಳು, ರೇವೆ ಹಾಗೂ ಜೇಡುಮಣ್ಣಿನ ಕಣಗಳ ಪ್ರಮಾಣವನ್ನು ಆಧರಿಸಿದ ಮಣ್ಣಿನ ದಟ್ಟ ರೀತಿ.
೪. ಆ ಮಣ್ಣಿನಲ್ಲಿ ಬೆಳೆಯುವ ಬೆಳೆಗಳು.
೫. ಬೆಳೆ ಉತ್ಪಾದನೆಯಲ್ಲಿ ಅನುಸರಿಸಿದ ಬೇಸಾಯ ಪದ್ಧತಿಗಳು.
೬. ನೀರಾವರಿಯಲ್ಲಿ ಉಪಯೋಗಿಸಿದ ನೀರಿನ ಗುಣಮಟ್ಟ.
ಈ ಮೇಲಿನ ಅಂಶಗಳಲ್ಲದೇ ಹಲವಾರು ಇತರೇ ಅಂಶಗಳು ಭೂಮಿಯಲ್ಲಿನ ವೈವಿಧ್ಯತೆಗಳಿಗೆ ಕಾರಣವಾಗಬಹುದು.
ಮಣ್ಣಿನ ಮಾದರಿ ಪಡೆಯುವ ವಿಧಾನ
· ಯಾವ ಜಮೀನಿನಿಂದ ಮಣ್ಣಿನ ಮಾದರಿಯನ್ನು ಪಡೆಯಬೇಕಾಗಿದೆಯೋ ಆ ಪ್ರದೇಶವನ್ನು ಆ ಜಮೀನು ಉಳುಮೆ ಮಾಡುವ ರೈತನೊಂದಿಗೆ ಒಮ್ಮೆ ವಿಕ್ಷಣೆ ಮಾಡಬೇಕು.
· ಜಮೀನಿನಲ್ಲಿರುವ ವಿವಿಧತೆಗಳನ್ನು ಗುರುತಿಸಿ ಮಾದರಿ ಪಡೆಯಲು ಅದನ್ನು ವಿಭಜಿಸುವ ಅವಶ್ಯಕತೆ ಇದ್ದರೆ ಅದನ್ನು ಪರಿಗಣಿಸಬೇಕು (ಚಿತ್ರ ೧).

ಮಾದರಿ ಪಡೆಯಲು ಜಮೀನಿನ ವಿವಿಧತೆಗಳನ್ನು ಗುರುತಿಸುವ ವಿಧಾನ (i. ಸವಳು ತೊಂದರೆ ಹೊಂದಿದ ಭಾಗ, ii. ತಗ್ಗು ಪ್ರದೇಶ, iii. ಬಹುವರ್ಷೀಯ ತಳಿಗಳಿಂದ ಬಾಧಿತ ಪ್ರದೇಶ, ಇಂತಹ ಪ್ರದೇಶಗಳಲ್ಲಿ ಮಾದರಿ ಪಡೆಯಬಾರದು.)
 
· ರೈತರೇ ಸ್ವತಃ ಮಾದರಿ ಪಡೆಯುತ್ತಿದ್ದರೆ ಈ ಕೆಲಸ ತುಂಬಾ ಸರಳ.
· ಜಮೀನಿನ ಒಂದು ದಂಡೆಯಿಂದ ಮಾದರಿಗಳನ್ನು ತೆಗೆಯುವುದನ್ನು ಪ್ರಾರಂಭಿಸಬೇಕು.
· ಚಿತ್ರದಲ್ಲಿ ತೋರಿಸಿದಂತೆ ಜಮೀನಿನ ಒಂದು ದಂಡೆಯಿಂದ ಇನ್ನೊಂದು ದಂಡೆಯವರೆಗೆ ಇಂಗ್ಲಿಷಿನ ಝಡ್ ಆಕಾರದಲ್ಲಿ (ಚಿತ್ರ ೨) ಚಲಿಸುತ್ತಾ ಸುಮಾರು ೨೦ ರಿಂದ ೨೫ ಮಾದರಿಗಳನ್ನು ಸಂಗ್ರಹಿಸಬೇಕು.

ಜಮೀನಿನಲ್ಲಿ ಮಾದರಿ ಸಂಗ್ರಹಿಸುವ ವಿಧಾನ
 
· ಮಣ್ಣಿನ ಮಾದರಿಗಳನ್ನು ತೆಗೆಯುವ ಮೊದಲು ಜಮೀನಿನ ಮೇಲ್ಭಾಗವನ್ನು ಕಲ್ಲು, ಕಸ, ಕಡ್ಡಿಗಳಿಲ್ಲದಂತೆ ಚೊಕ್ಕಟ ಮಾಡಬೇಕು. ಹಾಗೆ ಮಾಡುವಾಗ ಮಣ್ಣಿನ ಮೇಲುಪದರಿಗೆ ಧಕ್ಕೆ ಆಗಬಾರದು. ಲಘು ಪೋಷಕಾಂಶ ವಿಶ್ಲೇಷಣೆ ಉದ್ದೇಶಕ್ಕೆ ಮಣ್ಣಿನ ಮಾದರಿ ಸಂಗ್ರಹಣೆಗೆ ಧಾತುವಿನ ಉಪಕರಣ ಬಳಸುವುದು ಬೇಡ. ಕಟ್ಟಿಗೆ ಉಪಕರಣವಿರಬೇಕು.
· ಪ್ರತಿ ಮಾದರಿಯನ್ನು ಸುಮಾರು ೧೫ ರಿಂದ ೨೦ ಸೆಂ.ಮೀ. ಆಳದಿಂದ ಪಡೆಯಬಹುದು (ಚಿತ್ರ ೩). ಸಾಮಾನ್ಯವಾಗಿ ಕೃಷಿ ಬೆಳೆಗಳಿಗಾಗಿ ಸಲಿಕೆಯಿಂದ V ಆಕಾರದ ಗುಂಡಿ ತೆಗೆದು ಒಂದು ಪಕ್ಕದ ಮೇಲುಗಡೆಯಿಂದ ಕೆಳಗಿನವರೆಗೆ ಆರು ಅಂಗುಲ ಆಳದವರೆಗೂ ಹಾಗೂ ಒಂದು ಅಂಗುಲ ದಪ್ಪವುಳ್ಳ ಸಮಾನಗಾತ್ರದ ಮಣ್ಣನ್ನು ತೆಗೆಯಬೇಕು. ಆಳವಾದ ಬೇರುಗಳನ್ನು ಹೊಂದಿದ ತೋಟಗಾರಿಕೆ ಬೆಳೆಗಳನ್ನು ಬೆಳೆಯಲು ಮಾದರಿಯ ಆಳ ಬೇರೆಯಾಗಿರುತ್ತದೆ. ಇಂತಹ ಪರಿಸ್ಥಿತಿಯಲ್ಲಿ ಮಣ್ಣಿನ ಫ್ರೊಫೈಲ್ ಮಾದರಿಗಳನ್ನು ವಿವಿಧ ಆಳಗಳಲ್ಲಿ ಪಡೆದು ಪರೀಕ್ಷೆ ಮಾಡಬೇಕಾಗುವುದು ಅಥವಾ ಅರಣ್ಯ ಮತ್ತು ತೋಟಗಾರಿಕಾ ಬೆಳೆಗಳಿಗಾಗಿ ಆಗರ. (Auger:ಭೈರಿಗೆ) ಇಲ್ಲವೆ ಉದ್ದನೆಯ ಸ್ಕ್ರೂ (Scroo) ಆಗರ ಉಪಕರಣದಿಂದ ಬೇರೆ ಬೇರೆ (ಸಾಮಾನ್ಯವಾಗಿ ಪ್ರತಿ ಅಡಿಗೊಂದರಂತೆ) ಆಳದಲ್ಲಿ ಮಾದರಿ ತೆಗೆಯಬೇಕು.

ಮಣ್ಣಿನ ಮಾದರಿ ಪಡೆಯುವ ವಿಧಾನ
 
· ಸಮಸ್ಯಾತ್ಮಕ ಮಣ್ಣು ಇದ್ದರೆ ಆ ಪ್ರದೇಶದಿಂದ ಬೇರೆ ಮಾದರಿಗಳನ್ನು ಪಡೆದು ವಿವರಪತ್ರದಲ್ಲಿ ಆ ಮಣ್ಣಿನಲ್ಲಿರುವ ಸಮಸ್ಯೆ(ಸವಳು, ಜವಳು, ಇತ್ಯಾದಿ)ಯನ್ನು ನಮೂದಿಸಿ ಕಳಿಸಬೇಕು.
· ಈಗಾಗಲೇ ಹಣ್ಣಿನ ಗಿಡಗಳು, ಇತರ ಗಿಡಗಳನ್ನು ನಾಟಿ ಮಾಡದ ಪ್ರದೇಶವಾಗಿದ್ದರೆ ಅವುಗಳ ಮಧ್ಯದ ಸಾಲಿನಿಂದ ಮಾದರಿಗಳನ್ನು ಪಡೆಯಬೇಕು.
ಮಾದರಿ ಪಡೆಯುವಾಗ ಲಕ್ಷ್ಯವಹಿಸಬೇಕಾದ ಅಂಶಗಳು
ಮಣ್ಣಿನ ಮಾದರಿಗಳನ್ನು ಪಡೆಯುವಾಗ ಈ ಕೆಳಗೆ ಸೂಚಿಸಿದ ಸ್ಥಳಗಳಿಂದ ಅಥವಾ ಅವುಗಳ ಸಮೀಪದಲ್ಲಿ ಮಾದರಿಗಳನ್ನು ತೆಗೆಯಬಾರದು.
೧. ಜಮೀನಿನಲ್ಲಿ ಕೊಟ್ಟಿಗೆ ಇಲ್ಲವೇ ರಾಸಾಯನಿಕ ಗೊಬ್ಬರದ ಗುಪ್ಪೆ ಹಾಕಿದ ಪ್ರದೇಶಗಳು.
೨. ಬದುಗಳ ಸಮೀಪ.
೩. ಕಾಲುದಾರಿಗಳ ಸುತ್ತಮುತ್ತ.
೪. ಹೊಲದಲ್ಲಿಯ ಕೊಟ್ಟಿಗೆಯ ಸುತ್ತಮುತ್ತ.
೫. ವಿದ್ಯುತ್ ಕಂಬಗಳ ಸಮೀಪ.
೬. ದನಕರುಗಳನ್ನು ಕಟ್ಟುವ ಪ್ರದೇಶ.
೭. ಹೊಲದಲ್ಲಿರುವ ಗಿಡ-ಮರಗಳ ಸಮೀಪ.
೮. ಬಾವಿಗಳ ಸಮೀಪ.
೯. ದನಕರುಗಳ ಗಂಜಲ/ಸಗಣಿ ಸಂಗ್ರಹಿಸುವ ಪ್ರದೇಶಗಳು.
೧೦. ಇತ್ತೀಚೆಗೆ ಗೊಬ್ಬರ ಹಾಕಿದ ಪ್ರದೇಶಗಳು
ಪಡೆದ ಮಣ್ಣು ಮಾದರಿಗಳನ್ನು ಪರಿಷ್ಕರಿಸುವದು
ಜಮೀನಿನಿಂದ ಪಡೆದ ವಿವಿಧ ಮಾದರಿಗಳನ್ನು ಪ್ಲಾಸ್ಟಿಕ್ ಬಕೆಟ್ ಅಥವಾ ಪ್ಲಾಸ್ಟಿಕ್ ಪುಟ್ಟ ಅಥವಾ ಪಾಲಿಥಿನ್ ಪೇಪರ್ ಮೇಲೆ ಹರಡಬೇಕು. ಮಾದರಿಗಳಲ್ಲಿ ಬಂದ ಕಲ್ಲು, ಕಟ್ಟಿಗೆ, ಪ್ಲಾಸ್ಟಿಕ್ ಪದಾರ್ಥಗಳು ಇದ್ದರೆ ಅವುಗಳನ್ನು ಮಾದರಿಯಿಂದ ಬೇರ್ಪಡಿಸಬೇಕು. ಮಣ್ಣು ಹೆಂಟೆಗಳು ಅಥವಾ ಉಂಡಿಗಳಿದ್ದರೆ ಅವುಗಳನ್ನು ಒಡೆದು ಪುಡಿ ಮಾಡಬೇಕು. ಸಂಗ್ರಹಿಸಿದ ಮಾದರಿಗಳಲ್ಲಿ ತೇವಾಂಶ ತುಂಬಾ ಇದ್ದರೆ ಅದನ್ನು ನೆರಳಿನಲ್ಲಿ ಒಣಗಿಸಬೇಕು. ಮಣ್ಣಿನ ಮಾದರಿ ಅತಿಯಾದ ತೇವಾಂಶದಿಂದ ಮುಕ್ತವಾದ ನಂತರ ಸಂಯುಕ್ತ ಮಾದರಿ ಪಡೆಯಲು ಉಪಯೋಗಿಸಬೇಕು.
ಮಣ್ಣಿನ ಸಂಯುಕ್ತ ಮಾದರಿ ಪಡೆಯಲು ವಿಧಾನ
ರೈತರ ಒಂದು ಜಮೀನಿನಿಂದ ಪಡೆದ ೨೦ ರಿಂದ ೨೫ ಮಾದರಿಗಳನ್ನು ಪರೀಕ್ಷೆಗೆ ಕಳಿಸಲಾಗುವದಿಲ್ಲ. ಅದರ ಬದಲಾಗಿ ಈ ಎಲ್ಲಾ ಮಾದರಿಗಳನ್ನು ಒಂದು ಗೂಡಿನ ಸಂಯುಕ್ತ ಮಾದರಿಯೊಂದನ್ನು ಪಡೆಯಬೇಕಾಗುತ್ತದೆ. ಈ ಸಂಯುಕ್ತ ಮಾದರಿಯು ಮಣ್ಣು ಪರೀಕ್ಷಾ ಕೇಂದ್ರಕ್ಕೆ ಹೋಗುವುದರಿಂದ ಜಮೀನಿನಲ್ಲಿ ಎಷ್ಟು ಎಚ್ಚರಿಕೆವಹಿಸಿ ಮಾದರಿಗಳನ್ನು ಪಡೆಯಲಾಯಿತೋ ಅಷ್ಟೇ ಎಚ್ಚರಿಕೆಯಿಂದ ಸಂಯುಕ್ತ ಮಾದರಿಯನ್ನು ಪಡೆಯುವುದು ಪ್ರಮುಖವಾದ ವಿಚಾರ.
ಮಣ್ಣಿನ ಸಂಯುಕ್ತ ಮಾದರಿ ಪಡೆಯುವ ವಿಧಾನವನ್ನು ಚಿತ್ರದ ಸಮೇತ ವಿವರಿಸಲಾಗಿದೆ.
೧. ಮೊದಲು ಒಂದೇ ರೀತಿಯ ಜಮೀನಿನಿಂದ ಪಡೆದ ೨೦-೨೫ ಮಾದರಿಗಳನ್ನು ಪಾಲಿಥಿನ್ ಪೇಪರ್ ಮೇಲೆ ಹಾಕಿ ಸರಿಯಾಗಿ ಮಿಶ್ರಣ ಮಾಡಿರಿ.
೨. ಮಿಶ್ರಣ ಮಾಡಿ ಚಿತ್ರ-೪ ರಲ್ಲಿ ತೋರಿಸಿದಂತೆ ಪಾಲಿಥಿನ್ ಪೇಪರ್ ಮೇಲೆ ವೃತ್ತಾಕಾರದ ರೂಪದಲ್ಲಿ ಹರಡಬೇಕು.

೩. ಹೀಗೆ ಮಾಡುವಾಗ ಮಾದರಿಯಲ್ಲಿ ಏನಾದರೂ ಕಲ್ಮಶಗಳು (ಕಬ್ಬಿಣದ ಚೂರು, ಕಲ್ಲುಗಳು, ಕಟ್ಟಿಗೆ ಇತ್ಯಾದಿಗಳಿಗೆ) ಪುನಃ ಪರೀಕ್ಷಿಸಬೇಕು.
೪. ಒಟ್ಟುಗೂಡಿಸಿದ ಮಾದರಿಗಳನ್ನು ಪಾಲಿಥಿನ್ ಹಾಳೆಗಳ ಮೇಲೆ ವೃತ್ತಾಕಾರದಲ್ಲಿ ಹರಡಬೇಕು.
೫. ವೃತ್ತಾಕಾರದ ರೂಪದಲ್ಲಿ ಹರಡಿದ ಮಣ್ಣನ್ನು ೪ ಭಾಗಗಳಾಗಿ ವಿಭಜಿಸಬೇಕು.
೬. ಯಾವುದೇ ಎರಡು ವಿರುದ್ಧ ದಿಕ್ಕಿನ ಭಾಗಗಳನ್ನು ಆಯ್ಕೆ ಮಾಡಿ ಇನ್ನುಳಿದ ಎರಡು ಭಾಗಗಳನ್ನು ತಿರಸ್ಕರಿಸಬೇಕು.
೭. ಮತ್ತೆ ಉಳಿದ ಮಣ್ಣನ್ನು ವೃತ್ತಾಕಾರದಲ್ಲಿ ಹರಡಿ, ೪ ಭಾಗಗಳಾಗಿ ವಿಂಗಡಿಸಿ ವಿರುದ್ಧ ದಿಕ್ಕಿನ ಎರಡು ಭಾಗಗಳನ್ನು ಆಯ್ಕೆ ಮಾಡಿ ಉಳಿದ ಭಾಗಗಳನ್ನು ತಿರಸ್ಕರಿಸಬೇಕು.
೮. ಒಟ್ಟು ಸುಮಾರು ೫೦೦ ಗ್ರಾಂ ನಷ್ಟು ಮಣ್ಣಿನ ಮಾದರಿ ಉಳಿಯುವ ವರೆಗೆ ಈ ಕ್ರಿಯೆಯನ್ನು ಪುನರಾವರ್ತಿಸಬೇಕು.
೯. ಹೀಗೆ ಪಡೆಯಲಾದ ಮಾದರಿಯನ್ನು ಸಂಯುಕ್ತ ಮಾದರಿ ಎಂದು ಕರೆಯುವರು ಹಾಗೂ ಈ ಮಾದರಿಯನ್ನು ಪರೀಕ್ಷೆಗೆ ಕಳುಹಿಸಲು ಸೂಕ್ತವಾದುದು.
 ಮಣ್ಣು ಪರೀಕ್ಷೆ (2)
ಮಾದರಿ ಪಡೆಯಲು ಸೂಕ್ತವಾದ ಸಲಕರಣೆಗಳ ಬಳಕೆ
ಮಣ್ಣು ಪರೀಕ್ಷೆಗೆಂದು ಮಾದರಿಗಳನ್ನು ಪಡೆಯುವಾಗ ಸೂಕ್ತವಾದ ಸಲಕರಣೆಗಳನ್ನು ಉಪಯೋಗಿಸುವದು ತುಂಬಾ ಮಹತ್ವದ ವಿಚಾರ. ಈ ಸಲಕರಣೆಗಳು ಜಮೀನಿನಿಂದ ಸಮ ಪ್ರಮಾಣದಲ್ಲಿ ಹಾಗೂ ಸಮ ಆಳದಲ್ಲಿ ಮಾದರಿಗಳನ್ನು ಪಡೆಯಲು ಸಹಕಾರಿಯಾಗುವಂತಿರಬೇಕು ಪ್ರತೀ ಮಾದರಿಯಲ್ಲಿ ಪಡೆಯುವ ಮಣ್ಣಿನ ಪಾತ್ರ ಒಂದೇ ಪ್ರಮಾಣದ್ದಾಗಿರಬೇಕು. ಚಿತ್ರದಲ್ಲಿ ತೋರಿಸಿದಂತೆ ವಿವಿಧ ಸಲಕರಣೆಗಳೆಂದರೆ (ಚಿತ್ರ ೫). ಕೊಳವೆಗಳು, ಸಲಕೆ, ಕುರುಪೆ, ಆಗರ್(ಬೈರಿಗೆ ಅಥವಾ ಹಿಡಿಸರಳು) ಪ್ರಮುಖವಾದವು. ಸಾಮಾನ್ಯವಾಗಿ ಮಾದರಿ ಪಡೆಯಲು ಬಳಸುವ ಉಕ್ಕಿನ ಕೊಳವೆಗಳು ಕೆಳಭಾಗದಲ್ಲಿ ಹರಿತವಾಗಿರಬೇಕು. ಅದನ್ನು ಮಣ್ಣಿನಲ್ಲಿ ತೂರಿಸುವದರಿಂದ ನಮಗೆ ಬೇಕಾದ ಆಳದ ವರೆಗೆ ಹಾಕಿ ಮಾದರಿಯನ್ನು ಪಡೆಯಬಹುದು. ಈ ರೀತಿಯ ಕೊಳವೆಗಳು ತುಂಬಾ ಗಟ್ಟಿಯಾದ ಹಾಗೂ ಕಲ್ಲುಗಳಿಂದ ಕೂಡಿದ ಜಮೀನುಗಳಿಗೆ ಸೂಕ್ತವಲ್ಲ. ತುಂಬಾ ಗಟ್ಟಿಯಾಗಿ ಹಾಗೂ ಕಲ್ಲುಗಳಿಂದ ಕೂಡಿದ ಜಮೀನುಗಳಿಗೆ ಆಗರ್ ಸೂಕ್ತವಾದ ಸಲಕರಣೆ. ಮರಳು ಪ್ರದೇಶಗಳಲ್ಲಿ ಹಾಗೂ ತುಂಬಾ ಒಣಗಿದ ಪ್ರದೇಶಗಳಲ್ಲಿ ಆಗರ್ ಸೂಕ್ತವಾದ ಸಲಕರಣೆಯಲ್ಲ. ಮೇಲ್ಮಣ್ಣಿನಲ್ಲಿ ಮಾದರಿ ಪಡೆಯುವದಾಗಿದ್ದರೆ ಸಲಿಕೆ ತುಂಬಾ ಸೂಕ್ತವಾದ ಸಲಕರಣೆ ಆದರೆ ಸಲಕೆಯನ್ನು ಬಳಸಿ ಮಾದರಿ ಪಡೆಯುವಾಗ ಪ್ರತೀ ಹಂತದಲ್ಲಿ ಸಮಪ್ರಮಾಣದ ಮಾದರಿ ಪಡೆಯುವುದು ಕಷ್ಟಸಾದ್ಯ. ಸಲಿಕೆ ಬಳಸುವಲ್ಲಿ ಪಡೆದ ಪ್ರತೀ ಮಾದರಿಯ ಪ್ರಮಾಣ ಸಾಮಾನ್ಯವಾಗಿ ಹೆಚ್ಚಾಗಿರುತ್ತದೆ. ಸೂಕ್ಷ್ಮ ಪೋಷಕಾಂಶಗಳ ಪರೀಕ್ಷೆಗೆಂದು ಮಾದರಿ ಪಡೆಯುತ್ತಿದ್ದರೆ ಲೋಹದ ಸಲಕರಣೆಗಳನ್ನು ಬಳಸುವದು ಅಷ್ಟೊಂದು ಸೂಕ್ತವಲ್ಲ.

ಮಾದರಿ ಪಡೆಯಲು ಬಳಸುವ ಸಲಕರಣೆಗಳು
ಮೇಲಿನ ಸಲಕರಣೆಗಳಲ್ಲದೇ ಮಾದರಿ ಸಂಗ್ರಹಕ್ಕೆ ಬೇಕಾಗುವ ಇತರ ಅವಶ್ಯಕ ವಸ್ತುಗಳೆಂದರೆ,
೧. ಪ್ಲಾಸ್ಟಿಕ್ ಬಕೆಟ್ ಅಥವಾ ಪ್ಲಾಸ್ಟಿಕ್ ಬುಟ್ಟಿ.
೨. ಪಾಲಿಥೀನ್ ಹಾಳೆ.
೩. ಮಾಹಿತಿ ಸಂಗ್ರಹಕ್ಕೆ ಅರಿವೆ ಇಲ್ಲವೇ ಪಾಲಿಥೀನ್ ಚೀಲ.
೪. ಮಾದರಿಯೊಂದಿಗೆ ಕಳಿಸುವ ಮಾಹಿತಿ ಪತ್ರ.
೫. ಮಾದರಿಯನ್ನು ಗುರುತಿಸುವ ಚೀಟಿ.
೬. ಪೆನ್ಸಿಲ್ ಹಾಗೂ ಮಾರ್ಕರ್ ಪೆನ್ನುಗಳು.
ಚೌಕಟ್ಟು ರೀತಿಯಲ್ಲಿ ಮಾದರಿ ಸಂಗ್ರಹಣೆ (ಗ್ರಿಡ್ ಸ್ಯಾಂಪ್ಲಿಂಗ್)
ಈ ಪದ್ಧತಿಯನ್ನು ಕೆಲವೊಂದು ವಿಶಿಷ್ಟ ಸಂದರ್ಭದಲ್ಲಿ ಬಳಸಬಹುದು. ರೈತರು ತಮ್ಮ ಜಮೀನಿನಲ್ಲಿ ಇರಬಹುದಾದ ವೈವಿಧ್ಯತೆಯ ತಿಳುವಳಿಕೆ ಇದ್ದಾಗ ಇದು ಸೂಕ್ತವಾದ ವಿಧಾನ. ಈ ಪದ್ಧತಿಯ ಮಾದರಿ ಸಂಗ್ರಹದಲ್ಲಿ ಆಗಬಹುದಾದ ಏರು ಪೇರುಗಳನ್ನು ಕಡಿಮೆ ಮಾರುವಲ್ಲಿ ಸಹಕಾರಿಯಾದ ಪದ್ಧತಿ. ಸಂಯುಕ್ತ ಮಾದರಿ ಪಡೆಯಲು ಹೆಚ್ಚಿನ ಸಂಖ್ಯೆಯಲ್ಲಿ ಮಾದರಿಗಳನ್ನು ಪಡೆಯುವಲ್ಲಿ ಆಗಬಹುದಾದ ತೊಂದರೆಗಳನ್ನು ನಿವಾರಿಸುವುದು.
ಜಮೀನೊಂದರಲ್ಲಿ ಗ್ರಿಡ್‌ಗಳನ್ನು ಗುರುತಿಸಿದ ನಂತರ ಗ್ರಿಡ್‌ನ ಗಾತ್ರಕ್ಕೆ ಅನುಗುಣವಾಗಿ, ಪ್ರತಿ ಗ್ರಿಡ್ ಪ್ರದೇಶದಲ್ಲಿ ಒಂದು ಅಥವಾ ಒಂದಕ್ಕಿಂತ ಹೆಚ್ಚಿನ ಮಾದರಿಗಳನ್ನು ಪಡೆಯುವದು ಒಂದು ವಿಧಾನವಾದರೆ ಎರಡು ಗ್ರಿಡ್ ರೇಖೆಗಳು ಒಂದಕ್ಕೊಂದು ಕೂಡುವ ಸ್ಥಾನದಲ್ಲಿ ಮಾದರಿ ಸಂಗ್ರಹಿಸುವುದು. ಇನ್ನೊಂದು ಪದ್ಧತಿ.
ವಲಯ ಮಾದರಿ ಸಂಗ್ರಹಣಾ ಪದ್ಧತಿ
ಈ ಪದ್ಧತಿ ಯಾವ ಜಮೀನು ವಿವಿಧ ಪ್ರಕಾರದ ಮಣ್ಣು ಹಾಗೂ ವಿಶಿಷ್ಟವಾದ ಗುಣಧರ್ಮಗಳನ್ನು ಹೊಂದಿದ್ದರೆ ಅಥವಾ ವಿಶಿಷ್ಟವಾದ ಬೆಳೆ ಬೆಳೆಯುವ ಗುಣಧರ್ಮಗಳನ್ನು ಹೊಂದಿದ್ದರೆ ಅಂತಹ ಮಣ್ಣುಗಳನ್ನು ವಿಶೇಷ ವಲಯಗಳನ್ನಾಗಿ ವಿಭಜಿಸುವುದರ ಮೂಲಕ ನಿರ್ವಹಿಸುವುದು ಸರ್ವೇಸಾಮಾನ್ಯ. ವಲಯ ಮಾದರಿ ಸಂಗ್ರಹ ಪದ್ಧತಿಯಲ್ಲಿ ಮೇಲೆ ವಿವರಿಸಿದ ವಲಯಗಳಿಂದ ಮಾದರಿಗಳನ್ನು ಸಂಗ್ರಹಿಸುವದು ಪದ್ಧತಿ. ವಲಯಗಳನ್ನು ಇನ್ನೂ ಸ್ಪಷ್ಟವಾಗಿ ವಿವರಿಸುವುದಾದರೆ ಕೆಲವೊಂದು ಜಮೀನುಗಳಲ್ಲಿ ವಿಶೇಷವಾಗಿ ಕೆಲವು ಬೆಳೆಗಳನ್ನು ಬೆಳೆಯುತ್ತಿದ್ದರೆ (ಉದಾ ಹತ್ತಿ ಬೆಳೆಯುವ ಜಮೀನು ಒಂದು ವಿಶಿಷ್ಟ ವಲಯ). ಹೆಚ್ಚು ಇಳುವರಿ ನೀಡುವ ಜಮೀನು, ಹೆಚ್ಚು ಇಳಿಜಾರು ಹೊಂದಿದ ಜಮೀನು, ವಿಶೇಷ ಮಣ್ಣಿನ ಗುಣ/ಪ್ರಕಾರ ಹೊಂದಿದ ಜಮೀನು, ಕೆಂಪುಬಣ್ಣ ಹೊಂದಿದ ಜಮೀನು ಇತ್ಯಾದಿಗಳನ್ನು ವಿವಿಧ ವಲಯಗಳನ್ನಾಗಿ ವಿಂಗಡಿಸಿ ಮಾದರಿ ಸಂಗ್ರಹಿಸುವುದು ಸೂಕ್ತವಾದದ್ದು. ಈ ಪದ್ಧತಿಯನ್ನು ಅನುಸರಿಸುವದರ ಮೂಲಕ ಸಂಗ್ರಹಿಸಬಹುದಾದ ಮಾದರಿಗಳ ಸಂಖ್ಯೆಯನ್ನು ಕಡಿಮೆಮಾಡಬಹುದಾಗಿದೆ. ಪ್ರತೀ ವಲಯಕ್ಕೆ ಬೇರೆ ಬೇರೆ ಪ್ರಮಾಣದ ರಸಾಯನಿಕ ಗೊಬ್ಬರದ ಪ್ರಮಾಣವನ್ನು ಶಿಫಾರಸುಮಾಡಲು ಹಾಗೂ ಹಾಕಲು ಸಹಕಾರಿಯಾಗುವುದು. ಈ ಪದ್ಧತಿಯಿಂದ ಜಮೀನಿನಲ್ಲಿ ಒಟ್ಟಾರೆ ಬೆಳೆಗೆ ಮಾಡಬಹುದಾದ ಪೋಷಕಾಂಶಗಳ ಪ್ರಮಾಣ ಮಿತವಾಗಿರುವದರಿಂದ ರಾಸಾಯನಿಕ ಪೋಷಕಾಂಶಗಳ ಮೇಲೆ ಮಾಡುವ ಖರ್ಚಿನ ಪ್ರಮಾಣವು ಕಡಿತವಾಗುವುದು.
ಜಮೀನುಗಳಲ್ಲಿ ಸವಳು ಗುಣಧರ್ಮ ಕಂಡುಹಿಡಿಯಲು ಮಾದರಿ ಸಂಗ್ರಹಿಸುವ ಪದ್ಧತಿ
ಯಾವುದೇ ಜಮೀನಿನಲ್ಲಿ ಲವಣಾಂಶಗಳ ಸಂಗ್ರಹವಾಗಿದೆ ಎಂದು ಸಂಶಯ ಬಂದರೆ ಅಂತಹ ಪ್ರದೇಶದಲ್ಲಿ ಪ್ರಪ್ರಥಮವಾಗಿ ಬೆಳೆ ತುಂಬಾ ಅಶಕ್ತವಾಗಿರುವದು ಹಾಗೂ ಉತ್ತಮ ಬೆಳೆ ಬರಲು ಮತ್ತು ಉತ್ತಮ ಇಳುವರಿ ಪಡೆಯಲು ಸಾಧ್ಯವಾಗುವದಿಲ್ಲ. ಇಂತಹ ಜಮೀನಿನಿಂದ ಮಾದರಿ ಪಡೆಯುವಾಗ, ಅಲ್ಲಿ ಈಗಾಗಲೇ ಬೆಳೆಯೆನ್ನೇನಾದರೂ ಬಿತ್ತನೆ ಮಾಡಿದ್ದರೆ ಸುಮಾರು ೩ ಇಂಚುಗಳಷ್ಟು ಆಳದಿಂದ ಮಾದರಿಗಳನ್ನು ಸಂಗ್ರಹಿಸಬೇಕು. ಜಮೀನಿನಲ್ಲಿ ಬಿತ್ತನೆ ಮಾಡಿದ ನಂತರ ಭೂಮಿಯ ಕೆಳಭಾಗದಲ್ಲಿ ಸಂಗ್ರಹಗೊಂಡ ಲವಣಗಳು ಜಮೀನಿನ ಮೇಲ್ಭಾಗಕ್ಕೆ ಬಂದು ಮೇಲಿನ ೩ ಇಂಚು ಪ್ರದೇಶದಲ್ಲಿ ಸಂಗ್ರಹವಾಗಿರುತ್ತದೆ. ಜಮೀನುಗಳಲ್ಲಿ ಲವಣಗಳ ಸಂಗ್ರಹ ಜಮೀನಿನ ಮೇಲ್ಪದರಿನಲ್ಲಿ ಸಂಗ್ರಹವಾಗುವುದರ ಮೂಲಕ ಬೀಜದ ಮೊಳೆಯುವಿಕೆ ಹಾಗೂ ಮೊಳಕೆಬಂದ ಸಸ್ಯಗಳ ಸಾಮರ್ಥ್ಯವನ್ನು ನಿರ್ಧರಿಸುವಲ್ಲಿ ಪ್ರಮುಖ ಪಾತ್ರ ವಹಿಸುತ್ತವೆ. ಇದರಿಂದ ಜಮೀನಿನಲ್ಲಿರುವ ಸವಳು ಗುಣಧರ್ಮದ ಅಳತೆಗೋಲು ಮಾಡಲು ಈ ಮೇಲ್ಪದರಿನ ೩ ಇಂಚು ಆಳದಿಂದ ಮಾದರಿ ಸಂಗ್ರಹ ಮಾಡಬೇಕು. ಇನ್ನು ಇದೇ ಉದ್ದೇಶಕ್ಕೆ ಮಾದರಿ ಸಂಗ್ರಹಿಸುವಾಗ ಜಮೀನಿನಲ್ಲಿ ಬೆಳೆ ಇರದೇ ಇದ್ದರೆ ಸಾಮಾನ್ಯವಾಗಿ ಸಂಪೂರ್ಣ ಮೇಲ್ಪದರಿನಿಂದ ಮಾದರಿ ಸಂಗ್ರಹ ಮಾಡಬೇಕು.
ಮಾದರಿ ಸಂಗ್ರಹಿಸುವಾಗ ವಹಿಸಬೇಕಾದ ಎಚ್ಚರಿಕೆಗಳು
೧. ಸಂಗ್ರಹಿಸಿದ ಮಾದರಿ ಹಸಿಯಾಗಿದ್ದರೆ ಅದನ್ನು ಸೂಕ್ತವಾದ ರೀತಿಯಲ್ಲಿ ನೆರಳಿನಡಿಯಲ್ಲಿ ಒಣಗಿಸಿ ಮಾದರಿ ಸಂಗ್ರಹಿಸುವ ಚೀಲಗಳಲ್ಲಿ ತುಂಬಬೇಕು.
೨. ಮಾದರಿ ಸಂಗ್ರಹಣೆಗೆ ಮಲೀನಗೊಂಡ ಚೀಲಗಳನ್ನು ಉಪಯೋಗಿಸಬಾರದು. ಅದರಲ್ಲಿಯೂ ಮುಖ್ಯವಾಗಿ ಬೀಜ ಹಾಗೂ ಪೋಷಕಾಂಶ ಸಂಗ್ರಹಕ್ಕೆ ಬಳಸಿದ ಚೀಲಗಳನ್ನು ಉಪಯೋಗಿಸಬಾರದು.
೩. ಸೂಕ್ತ ಪೋಷಕಾಂಶಗಳ ಪ್ರಮಾಣವನ್ನು ಪರೀಕ್ಷಿಸುವ ಉದ್ದೇಶದಿಂದ ಮಾದರಿಗಳನ್ನು ಸಂಗ್ರಹಿಸುತ್ತಿದ್ದಾರೆ. ಲೋಹದ ಸಲಕರಣೆಗಳನ್ನು ಉಪಯೋಗಿಸಬಾರದು.
೪. ಉತ್ತಮ ಗುಣಮಟ್ಟದ ಪ್ಲಾಸ್ಟಿಕ್ ಸಲಕರಣೆಗಳು ಸೂಕ್ತ.
೫. ಮಾದರಿ ಸಂಗ್ರಹಿಸುವ ಪ್ರದೇಶದಲ್ಲಿ ಧೂಳು ಬರದ ಹಾಗೆ ಎಚ್ಚರಿಕೆ ವಹಿಸಬೇಕು.
೬. ಮಾದರಿಗಳನ್ನು ಸಮರ್ಪಕವಾಗಿ ಗುರುತಿಸುವ ಸಲುವಾಗಿ ಸೂಕ್ತ ಸಂಖ್ಯೆಗಳನ್ನು ನೀಡಬೇಕು.
ಮಾದರಿ ಸಂಗ್ರಹಿಸಲು ಸೂಕ್ತವಾದ ಸಮಯ
ವಿವಿಧ ಪ್ರಕಾರದ ಬೆಳೆಗಳ ಉತ್ಪಾದನೆಗೆ ಅಳವಡಿಸಲಾದ ಜಮೀನುಗಳಿಂದ ಬೆಳೆ ಕಟಾವು ಆದ ನಂತರ ಅಥವಾ ಮುಂದಿನ ಬೆಳೆಯ ಬಿತ್ತನೆ ಮಾಡುವದಕ್ಕಿಂತ ಸ್ವಲ್ಪ ಸಮಯ ಮೊದಲು ಮಾದರಿ ಸಂಗ್ರಹಕ್ಕೆ ಸೂಕ್ತವಾದ ಸಮಯ. ಮಾದರಿ ಸಂಗ್ರಹ ಹಾಗೂ ಅವುಗಳ ಪರೀಕ್ಷೆಗೆ ಸುಮಾರು ೧೫ ದಿನಗಳ ಅವಶ್ಯಕತೆಯಿರುವದು. ಹೀಗಿರುವುದರಿಂದ ಬೆಳೆಯ ಕಟಾವಿನ ನಂತರ ಮಾದರಿ ಸಂಗ್ರಹಿಸುವದು ತುಂಬಾ ಸೂಕ್ತವಾದ ಸಮಯ. ಹೀಗೆ ಸಂಗ್ರಹಿಸಿದ ಮಾದರಿಗಳನ್ನು ತಯಾರುಪಡಿಸಿ ಪರೀಕ್ಷೆಗೆ ಕಳುಹಿಸಿ ಫಲಿತಾಂಶ ಪಡೆದ ನಂತರ, ಫಲಿತಾಂಶಗಳ ಆಧಾರದ ಮೇಲೆ ಬಿತ್ತನೆಗೆ ವಿವಿಧ ತಯಾರಿಗಳನ್ನು ಮಾಡಬೇಕಾಗುತ್ತದೆ. ಇದರಲ್ಲಿ ಮುಖ್ಯವಾದ ವಿಚಾರವೆಂದರೆ ಜಮೀನಿಗೆ ಹಾಕಬಹುದಾದ ಕೊಟ್ಟಿಗೆ ಗೊಬ್ಬರಗಳ ಹಾಗೂ ರಾಸಾಯನಿಕ ಗೊಬ್ಬರಗಳ ಪ್ರಮಾಣ ಹಾಗೂ ಅವುಗಳ ಸಂಗ್ರಹಣೆಗೆ ಸಾಕಷ್ಟು ಸಮಯ ಸಿಗುವುದು.
ಮಾದರಿಗಳನ್ನು ತಡವಾಗಿ ಸಂಗ್ರಹಿಸಿ ಪರೀಕ್ಷೆಗೆ ಕಳುಹಿಸಿದರೆ ಮುಂದೆ ಮಾಡಬೇಕಾದ ಎಲ್ಲಾ ತಯಾರಿಗಳು ತಡವಾಗುತ್ತವೆ. ಇನ್ನು ಸಾಗುವಳಿ ಮಾಡದೇ ಇರುವ ಜಮೀನುಗಳಿಂದ ಸಾಮಾನ್ಯವಾಗಿ ಬೇಸಿಗೆಯಲ್ಲಿ ಮಾದರಿಗಳನ್ನು ಸಂಗ್ರಹಿಸುವದು ಸೂಕ್ತವಾದದ್ದು. ಮೇಲೆ ಚರ್ಚಿಸಿದ ಯಾವುದೇ ಜಮೀನುಗಳಲ್ಲಿ ಮಾದರಿ ಸಂಗ್ರಹಿಸುವಾಗ ಗಮನಿಸಬೇಕಾದ ವಿಚಾರವೆಂದರೆ ಈ ಜಮೀನುಗಳಿಗೆ ಗೊಬ್ಬರ ಜಿಪ್ಸಂ, ಸುಣ್ಣ, ರಾಸಾಯನಿಕಗಳನ್ನು ಹಾಕಿರಬಾರದು. ಮಣ್ಣಿನ ಮಾದರಿಗಳನ್ನು ಪ್ರತಿ ಸಲ ಪಡೆದು, ಪರೀಕ್ಷಿಸಿ, ಫಲಿತಾಂಶಗಳ ಆಧಾರದ ಮೇಲೆ ರಾಸಾಯನಿಕ ಗೊಬ್ಬರ ಬಳಕೆ ಮಾಡುವದು ಸೂಕ್ತವಾದದ್ದು. ಇದು ಸಾಧ್ಯವಾಗದೇ ಹೋದರೆ ಒಣ ಬೇಸಾಯದಲ್ಲಿ ೩-೪ ವರ್ಷಕ್ಕೊಮ್ಮೆ ಹಾಗೂ ನೀರಾವರಿಯಲ್ಲಿ ಪ್ರತಿ ವರ್ಷ ಮಣ್ಣಿನ ಮಾದರಿ ತೆಗೆಯಬೇಕು.
ಮಾದರಿಗಳ ಗುರುತಿಸುವಿಕೆ
ಮಣ್ಣಿನ ಮಾದರಿಯನ್ನು ಬಟ್ಟೆ/ಪ್ಲಾಸ್ಟಿಕ್ ಚೀಲದಲ್ಲಿ ತುಂಬಿ ಒಂದು ಸಣ್ಣ ಚೀಟಿಯಲ್ಲಿ ರೈತರ ಹೆಸರು, ವಿಳಾಸ, ಸರ್ವೆ ನಂಬರ್, ಬೆಳೆದ ಬೆಳೆ, ಬೆಳೆಯಬೇಕಾದ ಬೆಳೆ, ದಿನಾಂಕ ಮುಂತಾದ ಮಾಹಿತಿಯನ್ನು ಪೆನ್ಸಿಲ್‌ನಿಂದ ಬರೆದು ಚೀಲದಲ್ಲಿಡಬೇಕು. ಬಾಲ್‌ಪೆನ್ ಅಥವಾ ಇಂಕ್‌ಪೆನ್‌ನಿಂದ ಬರೆದರೆ ಮಸಿಯು ಮಣ್ಣಿನಲ್ಲಿ ಬೆರೆತು ಇಂಗಾಲದ ಪ್ರಮಾಣ ಹೆಚ್ಚಬಹುದು. ಚೀಲದ ಬಾಯಿಯನ್ನು ಭದ್ರವಾಗಿ ಕಟ್ಟಬೇಕು. (ಗೊಬ್ಬರ / ಕಿರಾಣಿಗೆ ಬಳಸಿದ ಚೀಲದ ಮರುಬಳಕೆ ಬೇಡ).
ಈ ಮಣ್ಣಿನ ಮಾದರಿ ಚೀಲ(ಚಿತ್ರ ೬)ಗಳ ಜೊತೆಗೆ, ಈ ಮಾಹಿತಿ ಪತ್ರಿಕೆಯನ್ನು ಸಂಬಂಧಪಟ್ಟವರಿಗೆ ಅಥವಾ ಹತ್ತಿರದ ಮಣ್ಣು ಆರೋಗ್ಯ ಕೇಂದ್ರ(ಪರೀಕ್ಷಾಲಯ)ಕ್ಕೆ ಕಳುಹಿಸಿಕೊಡಬೇಕು.
೧. ಜಮೀನಿನ ಮಾಲಿಕರ ಹೆಸರು.
೨. ಜಮೀನು ಇರುವ ಊರಿನ ಹೆಸರು.
೩. ಜಮೀನಿನ ಸರ್ವೆ ನಂಬರ.
೪. ಜಮೀನಿನ ಹೆಸರು.
೫. ಮಣ್ಣಿನ ಬಣ್ಣ.
೬. ಮಣ್ಣಿನ ಆಳ.
೭. ನೀರಾವರಿ ಇದ್ದರೆ ಅದರ ವಿವರ.
೮. ಒಣಬೇಸಾಯ ಜಮೀನು ಇದ್ದರೆ ಅದರ ವಿವರ.
೯. ಕಳೆದ ೩ ವರ್ಷಗಳಲ್ಲಿ ಪಡೆದ ಬೆಳೆಗಳ ವಿವರ.
೧೦. ಮುಂದಿನ ಹಂಗಾಮಿಗೆ ಹಾಕಲು ಬಯಸಿದ ಬೆಳೆಯ ವಿವರ.
೧೧. ಮಾದರಿ ಪಡೆದ ದಿನಾಂಕ.
ಮಾದರಿಗಳನ್ನು ಪರೀಕ್ಷೆಗೆ ಕಳಿಸುವುದು
ಜಮೀನಿನಿಂದ ಪಡೆದ ಸಂಯುಕ್ತ ಮಾದರಿಗಳನ್ನು ಪಡೆದ ನಂತರ ಮುಂದೆ ಅವುಗಳನ್ನು ಪರೀಕ್ಷೆಗೆ ಕಳಿಸುವುದು ತುಂಬಾ ಪ್ರಮುಖವಾದ ವಿಚಾರ. ಈ ಮಾದರಿಗಳನ್ನು ಈ ಕೆಳಗೆ ನಮೂದಿಸಿದ ಮಣ್ಣು ಪರೀಕ್ಷಾ ಕೇಂದ್ರಗಳಿಂದ ಪರೀಕ್ಷಿಸಬಹುದಾಗಿದೆ.
[image: ಮಣ್ಣಿನ ಮಾದರಿ ಚೀಲಚಿತ್ರ]
ಮಣ್ಣಿನ ಮಾದರಿ ಚೀಲಚಿತ್ರ
೧. ಪ್ರತಿ ಜಿಲ್ಲೆಗೆ ಒಂದರಂತೆ ಕೃಷಿ ಇಲಾಖೆಯ ಅಡಿಯಲ್ಲಿ ಮಣ್ಣು ಪರೀಕ್ಷಾ ಕೇಂದ್ರಗಳು ಕೆಲಸಮಾಡುತ್ತವೆ. ಈ ಕೇಂದ್ರಗಳಲ್ಲಿ ಮಣ್ಣು ಪರೀಕ್ಷೆಯ ಸೇವೆಯನ್ನು ಉಚಿತವಾಗಿ ಮಾಡಲಾಗುತ್ತದೆ.
೨. ತಮ್ಮ ಊರುಗಳಿಗೆ ಸಮೀಪವಾಗಿ ಕೃಷಿ ವಿಶ್ವವಿದ್ಯಾಲಯಗಳ ಸಂಶೋಧನಾ ಕೇಂದ್ರಗಳಿದ್ದರೆ ಅಂತಹ ಕೇಂದ್ರಗಳಿಂದ ಮಣ್ಣು ಪರೀಕ್ಷೆ ಸೌಲಭ್ಯ ಪಡೆಯಬಹುದು.
೩. ಸರಕಾರೇತರ ಸಂಸ್ಥೆಗಳು, ಕೃಷಿ ವಿಜ್ಞಾನ ಕೇಂದ್ರಗಳು, ಖಾಸಗಿ ಸಂಸ್ಥೆಗಳು ಸಹಿತ ಮಣ್ಣು ಪರೀಕ್ಷೆ ಸೇವೆಯನ್ನು ರೈತರಿಗೆ ನೀಡುತ್ತವೆ.
೪. ಇದರೊಂದಿಗೆ ವಿವಿಧ ರಸಗೊಬ್ಬರ ತಯಾರಿಸುವ ಕಂಪನಿಗಳೂ ಸಹ ಮಣ್ಣು ಪರೀಕ್ಷೆ ಸೇವೆಯನ್ನು ರೈತರಿಗೆ ನೀಡುತ್ತಾರೆ.
ಮಣ್ಣು ಪರೀಕ್ಷಾ ವರದಿಯನ್ನು ಅರ್ಥೈಸುವದು
ಮಣ್ಣು ಪರೀಕ್ಷಾ ವರದಿಯಲ್ಲಿ ಹಲವಾರು ಅಂಶಗಳು ಅಡಕವಾಗಿರುತ್ತವೆ. ಇದರಲ್ಲಿ ಎರಡು ಪ್ರಮುಖ ವಿಷಯಗಳೆಂದರೆ,
೧. ಪರೀಕ್ಷಿಸಿದ ಮಣ್ಣಿನ ಫಲವತ್ತತೆಯ ವಿವರ.
೨. ಮುಂದೆ ಫಲವತ್ತತೆ ಕಾಪಾಡಲು ಮಾಡಿರುವ ಶಿಫಾರಸುಗಳು.
ಮಣ್ಣಿನ ಪರೀಕ್ಷೆಯ ಆಧಾರವಾಗಿ ಈ ಕೆಳಗಿನ ಗುಣಧರ್ಮಗಳನ್ನು ಅವಲೋಕನ ಮಾಡಲಾಗುವುದು.
೧. ಮಣ್ಣಿನ ಪಿ.ಹೆಚ್.
೨. ಮಣ್ಣಿನ ಪ್ರಕಾರ.
೩. ವಿನಿಮಯ ಹೊಂದಬಹುದಾದ ಸೋಡಿಯಂ ಪ್ರಮಾಣ.
೪. ಸಾವಯವ ಇಂಗಾಲದ ಪ್ರಮಾಣ.
೫. ಮಣ್ಣಿನ ಲವಣತೆ. (ಇ.ಸಿ)
ಮಣ್ಣಿನ ಫಲವತ್ತತೆಯನ್ನು ಅದರಲ್ಲಿ ಲಭ್ಯವಿರುವ ಪೋಷಕಾಂಶಗಳ ಆಧಾರದ ಮೇಲೆ ವಿವರಿಸಲಾಗುವದು. ಇನ್ನು ಎರಡನೇಯದಾಗಿ ಫಲವತ್ತತೆ ಕಾಪಾಡಿಕೊಂಡು ಬರಲು ರೈತರು ಜಮೀನಿಗೆ ಹಾಕಬೇಕಾದ ರಸಗೊಬ್ಬರಗಳ ಪ್ರಮಾಣವನ್ನು ಶಿಫಾರಸು ಮಾಡಲಾಗುವದು. ಶಿಫಾರಸು ಮಾಡಲಾಗುವ ರಸಗೊಬ್ಬರಗಳ ಪ್ರಮಾಣವು ಆ ಜಮೀನಿನಲ್ಲಿ ಬೆಳೆಯಲು ಉದ್ದೇಶಿಸಲಾದ ಬೆಳೆಗಳ ಅವಶ್ಯಕತೆ, ಆ ಕ್ಷೇತ್ರದಲ್ಲಿ ರೈತರು ಕೈಗೊಳ್ಳುವ ವಿವಿಧ ನಿರ್ವಹಣಾ ಕ್ರಮಗಳು, ಪ್ರಸ್ತುತ ಜಮೀನಿನ ಫಲವತ್ತತೆಯ ಮಟ್ಟ ಹಾಗೂ ರೈತರು ಗುರಿ ಇಟ್ಟುಕೊಂಡಿರುವ ಇಳುವರಿಯ ಮಟ್ಟದ ಮೇಲೆ ಅವಲಂಬಿತವಾಗಿರುತ್ತದೆ. ಇದಲ್ಲದೇ ಪರೀಕ್ಷೆಗೆ ಒಳಗೊಂಡ ಕ್ಷೇತ್ರದಲ್ಲಿ ಲವಣಗಳಿಂದ ತೊಂದರೆ ಇದ್ದರೆ ಅಥವಾ ಸೋಡಿಯಂ ಅಲ್ಲಿ ಶೇಖರಣೆಗೊಂಡು ತೊಂದರೆಗಳು ಉಂಟಾಗಿದ್ದರೆ ಅಂತಹ ಸಮಸ್ಯೆಗಳ ವಿವರವನ್ನು ನೀಡಲಾಗುವದು. ಇಂತಹ ಸಮಸ್ಯೆಗಳನ್ನು ಪರಿಹರಿಸಲು ರೈತರು ಅನುಸರಿಸಬೇಕಾದ ಕ್ರಮಗಳ ಬಗ್ಗೆಯೂ ಫಲಿತಾಂಶ ಪತ್ರದಲ್ಲಿ ವಿವರಣೆ ನೀಡಲಾಗುವದು.
ಮಣ್ಣು ಪರೀಕ್ಷೆಯಲ್ಲಿ ಸಾಮಾನ್ಯವಾಗಿ ಅವಲೋಕನ ಮಾಡುವ ಗುಣಧರ್ಮಗಳು
ಮಣ್ಣಿನ ರಸಸಾರ (ಪಿ.ಎಚ್.)
ಮಣ್ಣಿನಲ್ಲಿರುವ ಅಥವಾ ಅಳತೆ ಮಾಡಲು ಆಮ್ಲತೆ ಕ್ಷಾರತೆ ಉಪಯೋಗಿಸುವ ಮಾನದಂಡವಾಗಿದ್ದು, ಇದರಲ್ಲಿ ಪಿ.ಎಚ್ ಮಾಪಕದಲ್ಲಿ ೭ರವರೆಗೆ ಆಮ್ಲತೆ ಗುಣ ಹೊಂದಿರುವ ಜಮೀನುಗಳೆಂದೂ ೭-೧೪ರವರೆಗೆ ಕ್ಷಾರತೆ ಗುಣ ಹೊಂದಿದ ಜಮೀನುಗಳೆಂದೂ ವರ್ಗೀಕರಣ ಮಾಡಲಾಗುವದು. ಬೆಳೆಯ ಬೆಳವಣಿಗೆಗೆ ೬.೫ ರಿಂದ ೭.೫ ಪಿ.ಎಚ್. ಸೂಕ್ತ. ಆಮ್ಲತೆಯ ಗುಣ ಹೊಂದಿದ ಜಮೀನುಗಳನ್ನು ಸರಿಪಡಿಸಲು ಸುಣ್ಣ ಬಳಸಬೇಕು. ಹಾಗೂ ಕ್ಷಾರ ಜಮೀನುಗಳನ್ನು ಸರಿಪಡಿಸಲು ಜಿಪ್ಸಂ ಬಳಕೆ ಮಾಡಬೇಕು. ಮಣ್ಣಿಗೆ ಹಾಕಬೇಕಾದ ಇವುಗಳ ಪ್ರಮಾಣವನ್ನು ಮಣ್ಣಿನಲ್ಲಿರುವ ಆಮ್ಲತೆ ಅಥವಾ ಕ್ಷಾರತೆಯ ಪ್ರಮಾಣದ ಮೇಲೆ ಅವಲಂಬಿಸಿರುತ್ತದೆ.
ವಿದ್ಯುತ್ ವಾಹಕತೆ (ಎಲೆಕ್ಟ್ರಿಕಲ್ ಕಂಡಕ್ಟಿವಿಟಿ)
ಮಣ್ಣಿನಲ್ಲಿ ವಿದ್ಯುತ್ ವಾಹಕತೆಯ ಸಾಮರ್ಥ್ಯವನ್ನು (ಎಲೆಕ್ಟ್ರಿಕಲ್ ಕಂಡಕ್ಟಿವಿಟಿ) ಅಳತೆ ಮಾಡುವದರಿಂದ ಅಲ್ಲಿ ಸಂಗ್ರಹವಾಗಿರುವ ಲವಣಗಳ ಪ್ರಮಾಣ ತಿಳಿಯುವದು. ಈ ಗುಣಧರ್ಮವು ಮಣ್ಣಿನಲ್ಲಿ ಲಭ್ಯವಿರುವ ಪೋಷಕಾಂಶಗಳ ಮಾಪನವಲ್ಲ. ಕರಗುವ ಲವಣಗಳಿಂದ ಕೂಡಿದ ಮಣ್ಣಿದ್ದರೆ ಅದರಲ್ಲಿ ವಿದ್ಯುತ್ ವಾಹಕತೆ ಹೆಚ್ಚಿರುವುದು. ಹೀಗಾಗಿ ವಿದ್ಯುತ್ ವಾಹಕತೆ ಮತ್ತು ಲವಣಾಂಶಕ್ಕೆ ನೇರ ಸಂಬಂಧವಿದೆ. ಇದನ್ನು ಒಂದು ಪ್ರಮಾಣ ಮಣ್ಣು ಮತ್ತು ೨.೫ ಪ್ರಮಾಣ ಮಣ್ಣು (ತೂಕದ ಆಧಾರದ ಮೇಲೆ) ಬೆರೆಸಿ ಅದರ ವಿದ್ಯುತ್ ವಾಹಕತೆಯನ್ನು ಅಳೆಯುವುದು ಸಾಮಾನ್ಯ. ಯಾವ ಜಮೀನುಗಳಲ್ಲಿ ವಿದ್ಯುತ್ ವಾಹಕತೆ ಪ್ರಮಾಣವು ೧.೦೦ ಡಿ.ಎಸ್.ಎಮ್.–೧ ಗಿಂತ ಕಡಿಮೆಯಾಗಿದೆಯೋ ಅಂತಹ ಜಮೀನುಗಳಲ್ಲಿ ಲವಣಾಂಶ ಕಡಿಮೆ ಇದ್ದು, ಕೃಷಿ ಉತ್ಪಾದನೆಗೆ ಸೂಕ್ತವಾದವು. ಈ ಪ್ರಕಾರದ ಜಮೀನುಗಳಲ್ಲಿ ವಿವಿಧ ಪ್ರಕಾರದ ಬೆಳೆಗಳನ್ನು ಬೆಳೆಯಬಹುದು. ಇನ್ನು ಜಮೀನುಗಳಲ್ಲಿ ಕರಗಬಹುದಾದ ಲವಣಗಳ ಪ್ರಮಾಣವು ೧.೦೦ ದಿಂದ ೨.೦೦ ಡಿ.ಎಸ್.ಎಮ್.–೧ ನಷ್ಟಾಗಿದ್ದರೆ ಇಂತಹ ಜಮೀನುಗಳಲ್ಲಿ ಲವಣಗಳಿಗೆ ಸೂಕ್ಷ್ಮತೆ ಇರುವ ಕೆಲವು ಬೆಳೆಗಳನ್ನು ಬೆಳೆಯಲು ಸಾಧ್ಯವಾಗುವದಿಲ್ಲ. ಮೂರನೇಯದಾಗಿ ಜಮೀನುಗಳ ಕರಗಬಹುದಾದ ಲವಣಗಳ ಪ್ರಮಾಣವು ೨.೦೦ರಿಂದ ೩.೦೦ ಡಿ.ಎಸ್.ಎಮ್.–೧ ನಷ್ಟಾಗಿದ್ದರೆ ಕೇವಲ ಲವಣಗಳಿಗೆ ನಿರೋಧಕ ಶಕ್ತಿಯನ್ನು ಹೊಂದಿದ ಬೆಳೆಗಳನ್ನು ಮಾತ್ರ ಬೆಳೆಯಬಹುದಾಗಿದೆ. ಕೊನೆಯದಾಗಿ ಲವಣಗಳ ಪ್ರಮಾಣವು ೩.೦೦ ಡಿ.ಎಸ್.ಎಮ್.–೧ ಗಿಂತ ಹೆಚ್ಚಾಗಿದ್ದರೆ. ಇದು ಹೆಚ್ಚಿನ ಸಂಖ್ಯೆಯ ಬೆಳೆಗಳನ್ನು ಬೆಳೆಯಲು ಸೂಕ್ತವಾಗಿರುವದಿಲ್ಲ.
ಒಣಬೇಸಾಯ ಪ್ರದೇಶದಲ್ಲಿ ಹೆಚ್ಚಿನ ಉಷ್ಣತೆ ಇರುವದರಿಂದ ಲವಣಗಳು ಸಂಗ್ರಹಗೊಂಡರೆ ನೀರವಾರಿಯಲ್ಲಿ ಲವಣಪೂರಿತ ನೀರನ್ನು ನೀರಾವರಿಗೆ ಬಳಸುವ ಮುಖಾಂತರ ಅಂತಹ ಜಮೀನುಗಳಲ್ಲಿ ಲವಣಗಳ ಸಂಗ್ರಹಗೊಂಡು ತೊಂದರೆ ಉಂಟಾಗಬಹುದು. ಸಾಮಾನ್ಯವಾಗಿ ಹೆಚ್ಚಿನ ಪ್ರಮಾಣದಲ್ಲಿ ಮಳೆ ಬೀಳುವ ಪ್ರದೇಶಗಳಲ್ಲಿ ಈ ಲವಣ ಸಂಗ್ರಹದ ತೊಂದರೆ ಇರುವದಿಲ್ಲ.
ಕ್ಯಾಟ್ ಅಯಾನ್ ಎಕ್ಸಚೇಂಜ್ ಕೆಪ್ಯಾಸಿಟಿ (ಸಿ.ಇ.ಸಿ)
ಮಣ್ಣಿನ ಧನಾತ್ಮಕ ಅಯಾನುಗಳ ವಿನಿಮಯ ಸಾಮರ್ಥ್ಯವು ಆ ಮಣ್ಣಿನಲ್ಲಿರುವ ವಿವಿಧ ಪೋಷಕಾಂಶಗಳನ್ನು ಸೂಚಿಸುತ್ತವೆ. ಸಾಮಾನ್ಯವಾಗಿ ಮರಳು ಮಿಶ್ರಿತ ಭೂಮಿಗಳಲ್ಲಿ ಸಿ.ಇ.ಸಿ ಪ್ರಮಾಣವು ಕಡಿಮೆ ಇರುವುದು. (೫ ಮಿಲಿ ಇಕ್ವಿವ್ಯಾಲೆಂಟ್ಸ್ / ೧೦೦ ಗ್ರಾಂ), ಜೇಡಿ ಮಣ್ಣುಗಳಲ್ಲಿ ಇದು ಸುಮಾರು ೩೦ ಮಿಲಿ ಇಕ್ವಿವ್ಯಾಲೆಂಟ್ಸ್ / ೧೦೦ ಗ್ರಾಂ. ಕ್ಕಿಂತ ಹೆಚ್ಚಾಗಿರುವುದು. ಯಾವ ಜಮೀನಿನಲ್ಲಿ ಸಾವಯವ ಪದಾರ್ಥದ ಪ್ರಮಾಣವು ಹೆಚ್ಚಾಗಿರುವುದೋ ಅಂತಹ ಜಮೀನುಗಳ ಸಿ.ಇ.ಸಿ. ಸಾಮಾನ್ಯವಾಗಿ ಹೆಚ್ಚಾಗಿರುವದು. ಇನ್ನು ಯಾವ ಜಮೀನುಗಳಲ್ಲಿ ಸಿ.ಇ.ಸಿ ಯ ಪ್ರಮಾಣ ಕಡಿಮೆ ಇರುವುದೋ ಅಂತಹ ಜಮೀನುಗಳಲ್ಲಿ ಪೋಷಕಾಂಶಗಳು (ಪ್ರಮುಖವಾಗಿ ಸಾರಜನಕ, ಬೋರಾನ್ ಹಾಗೂ ಪೋಟ್ಯಾಶಿಂ) ಮಳೆಯ ನೀರಿನೊಂದಿಗೆ ಬಸಿದು ಹೋಗುವ ಸಾಧ್ಯತೆಗಳು ಹೆಚ್ಚು. ಇಂತಹ ಜಮೀನುಗಳಲ್ಲಿ ರಸಗೊಬ್ಬರಗಳನ್ನು ಹಾಕುವಾಗ ಅದನ್ನು ವಿಭಜಿಸಿ ವಿವಿಧ ಹಂತಗಳಲ್ಲಿ ಸ್ವಲ್ಪ ಸ್ವಲ್ಪ ನೀಡುವುದು ಸೂಕ್ತ. ರಸಗೊಬ್ಬರಗಳನ್ನು ಒಮ್ಮೆಲೆ ಪೂರ್ತಿಯಾಗಿ ಹಾಕಿದರೆ ಮಳೆಯ ಪ್ರಮಾಣಕ್ಕೆ ಸರಿಯಾಗಿ ಈ ಪೋಷಕಾಂಶಗಳ ಬಸಿದುಹೋಗಿ ಮುಂದೆ ಬೆಳೆಗೆ ಲಭ್ಯವಾಗದಿರಬಹುದು.
ಕ್ಯಾಲ್ಸಿಯಂ ಕಾರ್ಬೊನೆಟ್
ಜಮೀನಿನಲ್ಲಿರುವ ಕ್ಯಾಲ್ಸಿಯಂ ಕಾರ್ಬೊನೆಟ್(ಸುಣ್ಣ)ದ ಪ್ರಮಾಣವು ಆ ಜಮೀನಿನಲ್ಲಿ ಪೋಷಕಾಂಶಗಳ ಲಭ್ಯತೆ ಮೇಲೆ ತನ್ನದೇ ಪರಿಣಾಮ ಬೀರುವುದು. ಇದು ಹರಳಿನ ರೂಪದಲ್ಲಿ ಅಥವಾ ಪುಡಿಯ ರೂಪದಲ್ಲಿ ಅಥವಾ ಎರಡು ತರಹದ ಮಣ್ಣಿನಲ್ಲಿ ಕಾಣಿಸಿಕೊಳ್ಳುವುದು. ಸಾಮಾನ್ಯವಾಗಿ ಕಪ್ಪು ಮಣ್ಣಿನಲ್ಲಿ ಹೆಚ್ಚಾಗಿ ಕಾಣುವುದು. ಯಾವ ಮಣ್ಣಿನಲ್ಲಿ ಕ್ಯಾಲ್ಸಿಯಂ ಕರ್ಬೋನೇಟ್ ಇರುವುದೋ ಅದರ ರಸಸಾರ ೮.೨ ಕ್ಕಿಂತ ಹೆಚ್ಚಿಗಿರುವುದು. ಕ್ಯಾಲ್ಸಿಯಂ ಕಾರ್ಬೊನೆಟ್‌ದ ಪ್ರಮಾಣವು ಭೂಮಿಯಲ್ಲಿ ಹೆಚ್ಚಾದರೆ ಬೇರೆ ಬೇರೆ ಪೋಷಕಾಂಶಗಳ ಲಭ್ಯತೆಯು ಕಡಿಮೆಯಾಗುವುದು. ಕ್ಯಾಲ್ಸಿಯಂ ಕಾರ್ಬೊನೆಟ್ ಪ್ರಮಾಣದ ವಿವರ.
೧. ೫% ಕ್ಯಾಲ್ಸಿಯಂ ಕಾರ್ಬೊನೆಟ್ ಪ್ರಮಾಣ-ಕಡಿಮೆ.
೨. ೫ ರಿಂದ ೧೦% ಕ್ಯಾಲ್ಸಿಯಂ ಕಾರ್ಬೊನೆಟ್ ಪ್ರಮಾಣ-ಮಧ್ಯಮ.
೩. > ೧೦% ಕ್ಯಾಲ್ಸಿಯಂ ಕಾರ್ಬೊನೆಟ್ ಪ್ರಮಾಣ-ಹೆಚ್ಚಿಗೆ.
ಸಾವಯವ ಇಂಗಾಲ
ಸಾವಯವ ಇಂಗಾಲವು ಭೂಫಲವತ್ತತೆಯ ಅಳತೆಗೋಲಿನಲ್ಲಿ ತುಂಬಾ ಪ್ರಮುಖವಾದ ಅಂಶವಾಗಿದ್ದು ಇದರ ಪ್ರಮಾಣದ ಆಧಾರದ ಮೇಲೆ ಭೂಮಿಯತ್ತತೆ ನಿರ್ಧರಿಸಲಾಗುತ್ತದೆ. ಸಾವಯವ ಇಂಗಾಲವು ಹೆಚ್ಚಿನ ಪ್ರಮಾಣದಲ್ಲಿ ಇರುವದರಿಂದ ವಿವಿಧ ಕೀಟನಾಶಕಗಳಿಂದಾಗ ಬಹುದಾದ ದುಷ್ಪರಿಣಾಮಗಳನ್ನು ಕಡಿಮೆಗೊಳಿಸಬಹುದಾಗಿದೆ. ಭೂಮಿಯಲ್ಲಿರುವ ಸಾವಯವ ಗೊಬ್ಬರದ ಪ್ರಮಾಣವನ್ನು ಸಾವಯವ ಇಂಗಾಲದ ಪ್ರಮಾಣದ ಆಧಾರದ ಮೇಲೆ ಲೆಕ್ಕಾಚಾರ ಮಾಡಲಾಗುತ್ತದೆ.
	ಸಾವಯವ ಇಂಗಾಲದ ವರ್ಗ
	ಸಾವಯವ ಇಂಗಾಲ ಪ್ರಮಾಣ %

	ಕಡಿಮೆ
	< ೦.೫

	ಮಧ್ಯಮ
	೦.೫೦-೦.೭೫

	ಹೆಚ್ಚು
	> ೦.೭೫


ಪೋಷಕಾಂಶಗಳ ಮಟ್ಟಗಳು
ಪರೀಕ್ಷೆಗೆ ಒಳಪಟ್ಟ ಮಣ್ಣಿನಲ್ಲಿರುವ ಪೋಷಕಾಂಶಗಳನ್ನು ವಿವಿಧ ವರ್ಗಗಳಲ್ಲಿ ವಿಂಗಡಿಸಬಹುದಾಗಿದೆ.
ಪೋಷಕಾಂಶಗಳ ಹೆಸರು (ಕಿ ಗ್ರಾ / ಹೆಕ್ಟೇರ್)
	ಪೋಷಕಾಂಶಗಳ ವರ್ಗ
	ಲಭ್ಯವಿರುವ
ಸಾರಜನಕ
	ಲಭ್ಯವಿರುವ
ರಂಜಕ (P205)
	ಲಭ್ಯವಿರುವ
ಪೊಟ್ಯಾಷ್ (K20)

	ಕಡಿಮೆ
	< ೨೮೦
	< ೨೨.೫
	<೧೨೫

	ಮಧ್ಯಮ
	೨೮೦-೫೬೦
	೨೨.೫-೫೫
	೧೨೫-೩೦೦

	ಹೆಚ್ಚು
	> ೫೬೦
	> ೫೫
	> ೩೦೦


ಮಣ್ಣು ಪರೀಕ್ಷೆ (3)
ಮಣ್ಣು ಪರೀಕ್ಷೆ ಆಧರಿಸಿ ಪೋಷಕಾಂಶಗಳ ಸಿಫಾರಸು
ಮುಖ್ಯ ಪೋಷಕಾಂಶಗಳು ಯಾವ ಫಲವತ್ತತೆಯ ಗುಂಪಿಗೆ ಸೇರಿವೆ ಎಂದು ನಿರ್ಧರಿಸಿದ ನಂತರ ಶಿಫಾರಸು(ನಿಗದಿತ) ಮಾಡಿದ ರಾಸಾಯನಿಕ ಗೊಬ್ಬರಗಳನ್ನು ನಿಗದಿತ ಪ್ರಮಾಣದಲ್ಲಿ ಬದಲಾವಣೆ ಮಾಡಬೇಕಾಗುತ್ತದೆ. ಫಲವತ್ತತೆ ಮಧ್ಯಮ ವರ್ಗಕ್ಕೆ ಸೇರಿದ್ದರೆ ಶಿಫಾರಸು ಮಾಡಿದ ರಾಸಾಯನಿಕ ಗೊಬ್ಬರಗಳ ಪ್ರಮಾಣದಲ್ಲಿ ಯಾವ ಬದಲಾವಣೆಗಳನ್ನು ಮಾಡುವ ಅವಶ್ಯಕತೆ ಇಲ್ಲ. ಪೋಷಕಾಂಶಗಳು ಕಡಿಮೆ ಅಥವಾ ಅಧಿಕ ಫಲವತ್ತತೆ ವರ್ಗಕ್ಕೆ ಸೇರಿದ್ದರೆ, ಈ ಕೆಳಗಿನಂತೆ ರಾಸಾಯನಿಕ ಗೊಬ್ಬರಗಳ ಪ್ರಮಾಣವನ್ನು ಬದಲಾಯಿಸಿಕೊಳ್ಳಬಹುದು.
	ಬೆಳೆಗೆ ಶಿಫಾರಸು ಮಾಡಿದ ರಾಸಾಯನಿಕ ಗೊಬ್ಬರ (ಹೆಕ್ಟೇರ್‌ಗೆ)
	ಕಡಿಮೆ ಫಲವತ್ತತೆ ಮಣ್ಣಿನಲ್ಲಿನ ಶಿಫಾರಸಿನ ಮೇಲೆ ಹೆಚ್ಚಿಸಬೇಕಾದ ಪ್ರಮಾಣ (ಹೆಕ್ಟೇರಿಗೆ)
	ಅಧಿಕ ಫಲವತ್ತತೆ ಮಣ್ಣಿನಲ್ಲಿ ಶಿಫಾರಸಿನಲ್ಲಿ ಕಡಿಮೆ ಮಾಡಬೇಕಾದ ಪ್ರಮಾಣ (ಹೆಕ್ಟೇರಿಗೆ)

	ಸಾರಜನಕ : (N)

	೫೦ ಕಿ. ಗ್ರಾಂ ಗಿಂತ ಕಡಿಮೆ
	ಯಾವ ಬದಲಾವಣೆ ಮಾಡಬೇಕಿಲ್ಲ

	೫೧-೧೦೦ ಕಿ.ಗ್ರಾಂ
	+ ೧೨.೫ ಕಿ.ಗ್ರಾಂ
	– ೧೨.೫ ಕಿ.ಗ್ರಾಂ

	೧೦೦-೧೭೫ ಕಿ.ಗ್ರಾಂ
	+ ೨೫ ಕಿ.ಗ್ರಾಂ
	– ೨೫ ಕಿ.ಗ್ರಾಂ

	೧೭೫-೨೫೦ ಕಿ.ಗ್ರಾಂ
	+ ೩೭.೫ ಕಿ.ಗ್ರಾಂ
	– ೩೭.೫ ಕಿ.ಗ್ರಾಂ

	೨೫೧-೩೨೫ ಕಿ.ಗ್ರಾಂ
	+ ೫೦ ಕಿ.ಗ್ರಾಂ
	– ೫೦ ಕಿ.ಗ್ರಾಂ

	ರಂಜಕ : (P205)

	೨೫ ಕಿ. ಗ್ರಾಂ ಗಿಂತ ಕಡಿಮೆ
	ಯಾವ ಬದಲಾವಣೆ ಮಾಡಬೇಕಿಲ್ಲ

	೨೬-೭೫ ಕಿ.ಗ್ರಾಂ
	+ ೧೨.೫ ಕಿ.ಗ್ರಾಂ
	– ೧೨.೫ ಕಿ.ಗ್ರಾಂ

	೭೬-೧೨೫ ಕಿ.ಗ್ರಾಂ
	+ ೨೫ ಕಿ.ಗ್ರಾಂ
	– ೨೫ ಕಿ.ಗ್ರಾಂ

	ಪೊಟ್ಯಾಶ್ : (K20)

	೨೫ ಕಿ. ಗ್ರಾಂ ಗಿಂತ ಕಡಿಮೆ
	ಯಾವ ಬದಲಾವಣೆ ಮಾಡಬೇಕಿಲ್ಲ

	೨೬-೫೦ ಕಿ.ಗ್ರಾಂ
	+ ೧೨.೫ ಕಿ.ಗ್ರಾಂ
	– ೧೨.೫ ಕಿ.ಗ್ರಾಂ

	೫೧-೧೦೦ ಕಿ.ಗ್ರಾಂ
	+ ೨೫ ಕಿ.ಗ್ರಾಂ
	– ೨೫ ಕಿ.ಗ್ರಾಂ

	೧೦೧-೧೭೫ ಕಿ.ಗ್ರಾಂ
	+ ೩೭.೫ ಕಿ.ಗ್ರಾಂ
	– ೩೭.೫ ಕಿ.ಗ್ರಾಂ


ಉದಾಹರಣೆ : ತೊಗರೆ ಹಾಗೂ ಕಡಲೆಗೆ ಹೆಕ್ಟೇರಿಗೆ ೨೫ ಕಿ. ಗ್ರಾಂ ಸಾರಜನಕ ಶಿಫಾರಸ್ಸು ಮಾಡಲಾಗಿದೆ. ಇಂತಹ ಬೆಳೆಗಳಿಗೆ ಶಿಫಾರಸು ಮಾಡಿರುವ ಪ್ರಮಾಣ ೫೦ ಕಿ. ಗ್ರಾಂ ಗಿಂತ ಕಡಿಮೆ ಇರುವುದರಿಂದ ಮಣ್ಣಿನಲ್ಲಿ ಸಾರಜನಕ ಫಲವತ್ತತೆ ಯಾವುದೇ ವರ್ಗಕ್ಕೆ ಸೇರಿದ್ದರೂ ರಾಸಾಯನಿಕ ಗೊಬ್ಬರದ ಪ್ರಮಾಣದಲ್ಲಿ ಯಾವುದೇ ಬದಲಾವಣೆ ಮಾಡಬೇಕಿಲ್ಲ.
ಭತ್ತಕ್ಕೆ ಮುಂಗಾರಿನಲ್ಲಿ ಹೆಕ್ಟೇರಿಗೆ ೧೦ ಕಿ. ಗ್ರಾಂ ಸಾರಜನಕ ಶಿಫಾರಸು ಮಾಡಲಾಗಿದೆ. ಮಣ್ಣಿನ ಫಲವತ್ತತೆ ಮಧ್ಯಮ ವರ್ಗಕ್ಕೆ ಸೇರಿದ್ದರೆ, ನಿಗದಿತ ಪ್ರಮಾಣ(೧೦೦ ಗ್ರಾಂ) ದಲ್ಲಿ ಯಾವುದೇ ಬದಲಾವಣೆ ಮಾಡಬೇಕಿಲ್ಲ. ಮಣ್ಣಿನಲ್ಲಿ ಸಾರಜನಕದ ಪ್ರಮಾಣ ಕಡಿಮೆ ಫಲವತ್ತತೆ ವರ್ಗಕ್ಕೆ ಸೇರಿದ್ದರೆ, ಶಿಫಾರಸು ಮಾಡಿರುವ ಸಾರಜನಕದ ಜೊತೆಗೆ ೧೨.೫ ಕಿ.ಗ್ರಾಂ ಹೆಚ್ಚಿಗೆ ಸಾರಜನಕ ಕೊಡಬೇಕು. ಅಂದರೆ ಒಟ್ಟು ೧೧೨.೫ ಕಿ.ಗ್ರಾಂ. ಕೊಡಬೇಕು. ಆದರೆ ಮಣ್ಣಿನಲ್ಲಿ ಸಾರಜನಕದ ಪ್ರಮಾಣ ಅಧಿಕ ಫಲವತ್ತತೆ ವರ್ಗಕ್ಕೆ ಸೇರಿದ್ದರೆ, ಶಿಫಾರಸು ಮಾಡಿದ ಸಾರಜನಕದಲ್ಲಿ ೧೨.೫ ಕಿ.ಗ್ರಾಂ ಕಡಿಮೆ ಮಾಡಿಕೊಳ್ಳಬೇಕು. ಹೀಗೆ ಮೂರು ಮುಖ್ಯ ಪೋಷಕಾಂಶಗಳಾದ ಸಾರಜನಕ, ರಂಜಕ ಮತ್ತು ಪೊಟ್ಯಾಶ್‌ನಲ್ಲೂ ಮಣ್ಣಿನ ಫಲವತ್ತತೆ ಆಧಾರದ ಮೇಲೆ, ಮೇಲೆ ಹೇಳಿದ ಕೋಷ್ಟಕದ ಪ್ರಕಾರ ಕೊಡಬೇಕಾದ ರಾಸಾಯನಿಕ ಗೊಬ್ಬರಗಳಲ್ಲಿ ಮಾರ್ಪಾಟು ಮಾಡಿಕೊಳ್ಳಬೇಕಾಗುತ್ತದೆ.
ಲಘು ಪೋಷಕಾಂಶಗಳ ವರ್ಗಿಕರಣ
ಲಘು ಪೋಷಕಾಂಶಗಳ ಪ್ರಮಾಣವನ್ನು ಆಧರಿಸಿ ಈ ಕೆಳಗಿನಂತೆ ವರ್ಗಿಕರಣ ಮಾಡಬಹುದು.
	ಸೂಕ್ಷ್ಮ ಪೋಷಕಾಂಶಗಳು (ಮಿಲಿ.ಗ್ರಾಂ / ಕಿ.ಗ್ರಾಂ)
	ಕಡಿಮೆ
	ಮಧ್ಯಮ
	ಹೆಚ್ಚು

	ಕಬ್ಬಿಣ
	<೨.೫
	೨.೫-೪.೫
	>೪.೫

	ಮ್ಯಾಂಗನೀಸ್
	<೨.೦
	೨.೫-೫.೦
	>೫.೦

	ಸತು
	<೦.೬
	೦.೬-೧.೨
	>೧.೨

	ತಾಮ್ರ
	<೦.೩
	೦.೩-೦.೫
	>೦.೫

	ಬೊರಾನ್
	<೦.೫
	೦.೫-೧.೦
	>೧.೦

	ಮಾಲಿಬ್ದನಂ
	<೦.೦೩
	೦.೦೩-೦.೦೬
	>೦.೦೬


ಮಣ್ಣಿನ ಪರೀಕ್ಷಾ ಕಾರ್ಡ : ಸಮಾಚಾರ ಪತ್ರಿಕೆಯು ಮಣ್ಣಿನ ವಿಶ್ಲೇಷಣೆಯ ಮೇಲಿಂದ ಒಳ್ಳೆಯ ಶಿಫಾರಸ್ಸು ಮಾಡಲು ಸಹಾಯಕವಾಗುತ್ತದೆ. ಈ ಪತ್ರಿಕೆಯನ್ನು ಜಮೀನಿನ ಬಗ್ಗೆ ಎಲ್ಲ ಪೂರ್ವಭಾವಿ ಇತಿಹಾಸವನ್ನು ನಿವೇದಿಸುವಂತೆ ಬರೆಯಬೇಕು. ಆಗ ಮಣ್ಣಿನ ವಿಶ್ಲೇಷಣೆಯ ಜೊತೆಗೆ ಜಮೀನಿನ ಇತಿಹಾಸ ಪರಿಚಯ ಮಾಡಿಕೊಂಡು ಯಾವುದೇ ಒಂದು ಬೆಳೆಗಾಗಿ ರಾಸಾಯನಿಕ ಗೊಬ್ಬರಗಳ ಉಪಯೋಗದ ಬಗ್ಗೆ ಒಳ್ಳೆಯ ಶಿಫಾರಸ್ಸು ಮಾಡಬಹುದು. ಬಿತ್ತಬೇಕಾದ ಬೆಳೆಯ ಜಾತಿ, ಭೂಮಿಯ ಇಳಿಜಾರು, ನೀರಾವರಿ ಆಶ್ರಯ, ಮಣ್ಣಿನಲ್ಲಿ ನೀರು ಇಂಗುವಿಕೆಗೆ ಇರುವ ಅನುಕೂಲತೆಗಳು, ಮೊದಲಿನ ಬೆಳೆ ಹಾಗೂ ಅದಕ್ಕೆ ಹಾಕಿದ ಗೊಬ್ಬರ, ಹಿಂದಿನ ಮೂರು ವರ್ಷ ಅಥವಾ ಹಂಗಾಮುಗಳಲ್ಲಿ ಗೊಬ್ಬರ ಕೊಟ್ಟ ವಿವರ ಇವೆಲ್ಲವೂ ಒಂದು ಬೆಳೆಗೆ ನಿರ್ದಿಷ್ಟವಾಗಿ ಕೊಡಬೇಕಾದ ಗೊಬ್ಬರದ ಪರಿಣಾಮವನ್ನು ನಿರ್ಧರಿಸುತ್ತವೆ. ಮಣ್ಣಿನಲ್ಲಿ ಯಾವುದೇ ವಿಶಿಷ್ಟ ಗುಣವಿದ್ದರೆ ಅದನ್ನು ಕಾರ್ಡನಲ್ಲಿ ನಮೂದಿಸಬೇಕು. ಇದು ಇಲ್ಲದೇ ಹೋದರೆ ಮಣ್ಣಿನ ರಸಾಯನ ತಜ್ಞರು ಕೇವಲ ಮಣ್ಣಿನ ವಿಶ್ಲೇಷಣೆಯ ಮೇಲಿಂದ ಗೊಬ್ಬರ ಶಿಫಾರಸ್ಸು ಮಾಡಬೇಕಾಗುತ್ತದೆ. ಹೀಗಾಗಿ ಅನೇಕ ವೇಳೆ ರೈತನಿಗೆ ಗೊಬ್ಬರ ಹಾಕುವ ವಿವರದ ಬಗ್ಗೆ ಸರಿಯಾದ ಶಿಫಾರಸ್ಸು ದೊರೆಯದೇ ಹೋಗಬಹುದು.
ಮಣ್ಣಿನ ಪರೀಕ್ಷಾ ಕಾರ್ಡನ ತಿಳುವಳಿಕೆ : ಮೊದಲನೇ ಭಾಗದಲ್ಲಿ ಮಣ್ಣಿನ ಪಿ.ಎಚ್. ಲವಣಾಂಶ ಹಾಗೂ ಪೋಷಕಾಂಶಗಳ ಪ್ರಮಾಣದ ವರ್ಗೀಕರಣವನ್ನು ವಿವರಿಸಲಾಗುತ್ತದೆ. ಅದಲ್ಲದೆ, ಈ ವರ್ಗೀಕರಣದ ಆಧಾರದ ಮೇಲೆ, ಹೆಚ್ಚಿದ್ದರೆ ಕಡಿಮೆ, ಕಡಿಮೆ ಇದ್ದರೆ ಹೆಚ್ಚಿಗೆ ಮಾಡುವುದರ ಬಗ್ಗೆ ಮಾಹಿತಿ ಕೊಡಲಾಗುತ್ತದೆ.
ಒಂದನೇ ಭಾಗದಲ್ಲಿ ಮಣ್ಣಿನ ಪರೀಕ್ಷೆ ಆಧಾರದ ಮೇಲೆ ಬಂದ ಅಂಕಿಅಂಶಗಳನ್ನು ನಮೂದಿಸಿ ಅವುಗಳ ವರ್ಗವನ್ನು ಸೂಚಿಸಲಾಗುತ್ತದೆ. ಇದರ ಆಧಾರದ ಮೇಲೆ ಮುಂದಿನ ಹಂಗಾಮಿನಲ್ಲಿ ಬೆಳೆಯುವ ೩-೪ ಪ್ರಮುಖ ಬೆಳೆಗಳಿಗೆ ರಾಸಾಯನಿಕ ಗೊಬ್ಬರದ ಶಿಫಾರಸು ಕೊಡಲಾಗುತ್ತದೆ.
ಮೂರನೆಯ ಭಾಗದಲ್ಲಿ ಈ ರಸಾಯನ ಗೊಬ್ಬರಗಳನ್ನು ಹಾಕುವ ವಿಧಾನ, ಕಾಲ ಹಾಗೂ ಹೆಚ್ಚಿನ ಆಮ್ಲತೆ ಅಥವಾ ಕ್ಷಾರತೆ ನಿವಾರಿಸಲು ಮಣ್ಣಿನ ಸುಧಾರಕಗಳ ಉಪಯೋಗದ ಬಗ್ಗೆಯೂ ಶಿಫಾರಸ್ಸು ಮಾಡುತ್ತವೆ. ಇದಲ್ಲದೆ ಆ ಮಣ್ಣಿಗೆ ಸಂಬಂಧಪಟ್ಟ ವಿಶೇಷ ಸಲಹೆಗಳನ್ನು ಕೂಡ ಅಲ್ಲಿ ನಮೂದಿಸಲಾಗುವುದು. ಕೆಲವು ಪ್ರಸಂಗಗಳಲ್ಲಿ ಮಣ್ಣ ಪರೀಕ್ಷಾ ಕೇಂದ್ರಗಳು ಸೂಚಿಸಿದ ಗೊಬ್ಬರಗಳು ಪೇಟೆಯಲ್ಲಿ ದೊರೆಯದಿದ್ದರೆ ಅವುಗಳಿಗೆ ಸಮಾನಾರ್ಥಕವಾದ ಇತರ ಗೊಬ್ಬರಗಳನ್ನು ಹಾಕಬಹುದು.
ಮಣ್ಣಿನ ಪರೀಕ್ಷಾ ಮಾಹಿತಿ ಕಾರ್ಡ್ ನಮೂನೆ
[image: 07_241_MP-KUH]
ಮಣ್ಣಿನ ಪರೀಕ್ಷಾ ಮಾಹಿತಿ ಕಾರ್ಡ್ ನಮೂನೆ
	ಮಣ್ಣು ಪರೀಕ್ಷಾ ವರದಿ ವಿಶ್ಲೇಷಣೆ ಹಾಗೂ ಅನುಸರಣೆ1) ರಸಸಾರ        < 6.3 ಹುಳಿ ಜಮೀನು; 6.3 ರಿಂದ 8.3 ಸಾಮಾನ್ಯ (ಒಳ್ಳೆಯದು); > 8.3 ಕ್ಷಾರ ಜಮೀನು
 
 
2) ಲವಣಾಂಶ : < 1.00 ಒಳ್ಳೆಯದು; 1 ರಿಂದ 2 ಎಚ್ಚರಿಕೆ; > 2 ಕೆಡಕು
	(dS/m)
	ಕಡಿಮೆ
	ಮಧ್ಯಮ
	ಹೆಚ್ಚಿಗೆ

	3) ಸಾವಯವ ಇಂಗಾಲ (%)
	<0.50
	0.50 ರಿಂದ 0.75
	> 0.75

	4) ರಂಜಕ (ಕಿ.ಗ್ರಾಂ / ಎಕರೆಗೆ)
	<9
	9 ರಿಂದ 22.0
	>22

	5) ಪೊಟ್ಯಾಷ್ (ಕಿ.ಗ್ರಾಂ/ಎಕರೆಗೆ)
	<50
	50 ರಿಂದ 120
	>120


ಬೆಳೆಗಳಿಗೆ ಶಿಫಾರಸ್ಸು ಮಾಡಿದ ಪ್ರಮಾಣಗಳ ಮೇಲೆ, ಪೋಷಕಾಂಶಗಳನ್ನು ಕೆಳಗಿನ ಕೊಷ್ಟಕದಲ್ಲಿ ನಮೂದಿಸಿದಂತೆ ಮಣ್ಣಿನ ಫಲಿತಾಂಶದ ಆಧಾರದ ಮೇಲೆ ಕಡಿಮೆ ಇದ್ದರೆ ಹೆಚ್ಚು, ಹೆಚ್ಚು ಇದ್ದರೆ ಕಡಿಮೆ ಮಾಡುವುದು. ಮಧ್ಯಮ ಪರಿಣಾಮ ಇದ್ದಲ್ಲಿ ಶಿಫಾರಸು ಮಾಡಿದ ಪ್ರಮಾಣದಲ್ಲಿ ಉಪಯೋಗಿಸುವುದು.
 
	ಸಾರಜನಕ
	ರಂಜಕ
	ಪೊಟ್ಯಾಷ

	0-20 ಬದಲಾವಣೆ ಇಲ್ಲ
	0-10 ಬದಲಾವಣೆ ಇಲ್ಲ
	0-10 ಬದಲಾವಣೆ ಇಲ್ಲ

	21-40 + ಅಥವಾ -5 ಕಿಲೊ
	11-30 + ಅಥವಾ -5 ಕಿಲೊ
	11-20 + ಅಥವಾ -5 ಕಿಲೊ

	41-70 + ಅಥವಾ -10 ಕಿಲೊ
	31-50 + ಅಥವಾ -10 ಕಿಲೊ
	21-40 + ಅಥವಾ -10 ಕಿಲೊ

	71-100 + ಅಥವಾ -15 ಕಿಲೊ
	51-70 + ಅಥವಾ -15 ಕಿಲೊ
	41-70 + ಅಥವಾ -15 ಕಿಲೊ

	101-130 + ಅಥವಾ -20 ಕಿಲೊ
	71-100 + ಅಥವಾ -20 ಕಿಲೊ
	71-100 + ಅಥವಾ -20 ಕಿಲೊ


 
 


 
ಮಣ್ಣಿನ ಪರೀಕ್ಷಾ ಮಾಹಿತಿ ಕಾರ್ಡ್ ನಮೂನೆ
	ಮಣ್ಣು ಪರೀಕ್ಷೆಯ ಫಲಿತಾಂಶ:
	ಪರೀಕ್ಷಿಸಲಾದ ಅಂಶಗಳು
	ವರದಿ
	ವರ್ಗೀಕರಿಸಲಾದ ಗುಂಪು

	1. ರಸಸಾರ pH
	—–
	ಹುಳಿ / ತಟಸ್ಥ / ಕ್ಷಾರ ಮಣ್ಣು

	2. ಲವಣಾಂಶ dS/m
	—–
	ಸಾಮಾನ್ಯ / ಅಪಾಯಕಾರಿ / ಅತೀಅಪಾಯಕಾರಿ

	3. ಸಾವಯವ ಇಂಗಾಲ (ಶೇಕಡಾ)
	—–
	ಕಡಿಮೆ / ಮಧ್ಯಮ / ಅಧಿಕ

	4. ದೊರೆಯುವ ರಂಜಕ (ಎಕರೆಗೆ ಕೆ.ಜಿ. ಗಳಲ್ಲಿ)
	—–
	ಕಡಿಮೆ / ಮಧ್ಯಮ / ಅಧಿಕ

	5. ದೊರೆಯುವ ಪೊಟ್ಯಾಷ್ (ಎಕರೆಗೆ ಕೆ.ಜಿ. ಗಳಲ್ಲಿ)
	—–
	ಕಡಿಮೆ / ಮಧ್ಯಮ / ಅಧಿಕ

	2) ಲಘು ಪೋಷಕಾಂಶಗಳು:

	ಕಬ್ಬಿಣ (ಪಿ.ಪಿ.ಎಮ್)
	—–
	ಕಡಿಮೆ / ಮಧ್ಯಮ / ಅಧಿಕ

	ಸತುವು (ಪಿ.ಪಿ.ಎಮ್)
	—–
	ಕಡಿಮೆ / ಮಧ್ಯಮ / ಅಧಿಕ


3) ರಸಗೊಬ್ಬರಗಳ ಶಿಫಾರಸ್ಸು : (ಸಸ್ಯ ಪೋಷಕಾಂಶಗಳು ಎಕರೆಗೆ ಕೆ.ಜಿ.ಗಳಲ್ಲಿ)
	ಹಂಗಾಮು : ವರ್ಷ
	ಮುಂಗಾರು
	ಹಿಂಗಾರು/ಬೇಸಿಗೆ

	
	
	
	
	

	ಬೆಳೆ :
	
	
	
	

	ಸಾರಜನಕ (N)
	
	
	
	

	ರಂಜಕ (P2O5)
	
	
	
	

	ಪೊಟ್ಯಾಷ್ (K2O)
	
	
	
	

	ಸಾವಯವ ಗೊಬ್ಬರ
	
	
	
	


 
 


ಮಣ್ಣಿನ ಪರೀಕ್ಷಾ ಮಾಹಿತಿ ಕಾರ್ಡ್ ನಮೂನೆ
	ಸಲಹೆಗಳು1. ಜೈವಿಕ ಗೊಬ್ಬರ ಬಳಕೆ
2. ತಿಪ್ಪೆ ಗೊಬ್ಬರ / ಕಾಂಪೋಸ್ಟ್ / ಹಸಿರೆಲೆ ಗೊಬ್ಬರ / ಎರೆಗೊಬ್ಬರ ಬಳಕೆ
3. ಜಿಪ್ಸಂ ಬಳಕೆ
4. ಸುಣ್ಣ ಬಳಕೆ
 
 
 
 
 
 
 
 
 
 
 


ಮಣ್ಣಿನ ಆರೋಗ್ಯ
ಮಣ್ಣಿನ ಫಲವತ್ತತೆಯ ವಿವರಗಳನ್ನು ನೀಡುವುದು ಮಾತ್ರ ಮಣ್ಣಿನ ಆರೋಗ್ಯವಲ್ಲ. ಮಣ್ಣಿನಲ್ಲಿರುವ ಪೋಷಕಾಂಶಗಳ ಪ್ರಮಾಣ ಆರೋಗ್ಯದ ಒಂದು ಭಾಗ ಮಾತ್ರ. ಮಣ್ಣಿನ ರಾಸಾಯನಿಕ ಗುಣಧರ್ಮಗಳ ಜೊತೆ ಅದರ ಭೌತಿಕ ಮತ್ತು ಜೈವಿಕ ಗುಣಧರ್ಮ ವಿವರಣೆ ಇದ್ದರೆ ಮಣ್ಣಿನ ಆರೋಗ್ಯದ ಬಗ್ಗೆ ಸರಿಯಾದ ತಿಳುವಳಿಕೆ ಸಿಗುವುದು.
ಶುದ್ಧ ಗಾಳಿ, ನೀರು, ಹುಲುಸಾದ ಬೆಳೆ, ಅರಣ್ಯ ಮತ್ತು ಹುಲ್ಲುಗಾವಲು ಒದಗಿಸುವ ಸಾಮರ್ಥ್ಯವಿದ್ದಲ್ಲಿ ಅದನ್ನು ನಾವು ಆರೋಗ್ಯಕರ ಮಣ್ಣೆಂದು ಕರೆಯಬಹುದು. ಇದನ್ನು ಮಣ್ಣು ಈ ಕೆಳಕಂಡ ಚಟುವಟಿಕೆಗಳ ಮೂಲಕ ನೆರವೇರಿಸುತ್ತದೆ.
· ನೀರನ್ನು ಕ್ರಮಬದ್ಧವಾಗಿ ಪೂರೈಸುವುದು
· ಸಸ್ಯ ಮತ್ತು ಪ್ರಾಣಿ ಜೀವನದ ಸುಸ್ಥಿರತೆ ಕಾಪಾಡುವುದು
· ಪರಿಸರ ಮಾಲಿನ್ಯಗೊಳಿಸುವ ಪದಾರ್ಥಗಳ ಸೋಸುವಿಕೆ ತಡೆಯಬಹುದು
· ಪೋಷಕಾಂಶಗಳ ಚಕ್ರ
ಮಣ್ಣಿನ ಗುಣಮಟ್ಟ ಮೇಲಿನ ಎಲ್ಲ ಕಾರ್ಯಗಳನ್ನು ಅದು ಹೇಗೆ ನಿರ್ವಹಿಸುತ್ತದೆ ಎಂಬ ಸಮೀಕ್ಷೇ ಮೇಲೆ ಹೇಳಬಹುದು. ಅದನ್ನು ಕೇವಲ ಬೆಳೆಯ ಇಳುವರಿ, ನೀರಿನ ಗುಣಮಟ್ಟ ಅಥವಾ ಇನ್ನಿತರ ಯಾವುದೇ ಒಂದು ಅಂಶದ ಆಧಾರದ ಮೇಲೆ ಅಳತೆ ಮಾಡಲು ಸಾಧ್ಯವಿಲ್ಲ. ಮಣ್ಣು ಪ್ರಸ್ತುತ ಸಂದರ್ಭದಲ್ಲಿ ಮತ್ತು ಭವಿಷ್ಯದಲ್ಲಿ ಹೇಗೆ ತನ್ನ ಕಾರ್ಯವನ್ನು ನಿರ್ವಹಿಸುವುದು ಎಂಬುದರ ಮೇಲೆ ಅದರ ಗುಣಮಟ್ಟದ ಅಂದಾಜು ಮಾಡಬಹುದು.
ಮಣ್ಣಿನ ಗುಣಮಟ್ಟದ ಸೂಚ್ಯಂಕಗಳು
	ಸೂಚ್ಯಂಕಗಳು
	ಆರೋಗ್ಯಕರ ಮಣ್ಣಿಗಿರುವ ಸಂಬಂಧ

	ಮಣ್ಣಿನಲ್ಲಿ ಸಾವಯವ ಪ್ರಮಾಣ
	ಮಣ್ಣಿನ ಫಲವತ್ತತೆ, ರಚನೆ, ಪೋಷಕಾಂಶಗಳ ಹಿಡಿದಿಡುವಿಕೆ, ಮಣ್ಣಿನ ಸವಕಳಿ ತಡೆದುಕೊಳ್ಳುವಿಕೆ

	ಭೌತಿಕ ಗುಣಧರ್ಮಗಳು: ಮಣ್ಣಿನ ರಚನೆ, ಮಣ್ಣಿನ ಆಳ, ನೀರು ಹಿಡಿದಿಡುವ ಸಾಮರ್ಥ್ಯ, ನೀರಿನ ಬಸಿಯುವಿಕೆ
	ನೀರು ಮತ್ತು ಪೋಷಕಾಂಶಗಳ ಹಿಡಿದಿಟ್ಟುಕೊಳ್ಳುವಿಕೆ ಮತ್ತು ವರ್ಗಾವಣೆ, ಸೂಕ್ಷ್ಮಾಣುಜೀವಿಗಳಿಗೆ ವಾಸಸ್ಥಾನ, ಬೆಳೆ ಉತ್ಪಾದನಾ ಸಾಮರ್ಥ್ಯ, ಗಡಸುತನ, ನೀರಿನ ಇಂಗುವಿಕೆ, ನೀರಿನ ಚಲನೆ ಇತ್ಯಾದಿ.

	ರಾಸಾಯನಿಕ ಗುಣಧರ್ಮಗಳು: ರಸಸಾರ ವಿದ್ಯುತ ವಾಹಕತೆ, ಪೋಷಕಾಂಶಗಳ ಲಭ್ಯತೆ
	ಜೈವಿಕ ಮತ್ತು ರಾಸಾಯನಿಕ ಚಟುವಟಿಕೆಗಳ ಮಿತಿ, ಸಸ್ಯ ಮತ್ತು ಸೂಕ್ಷ್ಮಾಣು ಜೀವಿಗಳ ಚಟುವಟಿಕೆಗಳ ಮಿತಿ, ಸಸ್ಯ ಲಭ್ಯ ಪೋಷಕಾಂಶಗಳು ಹಾಗೂ ಸಾರಜನಕ ಮತ್ತು ರಂಜಕದ ಪೋಲಾಗುವಿಕೆ.

	ಜೈವಿಕ ಗುಣಧರ್ಮಗಳು: ಸೂಕ್ಷ್ಮಾಣುಜೀವಿ ಸಂಖ್ಯೆ, ಮಣ್ಣಿನ ಉಸಿರಾಟ, ಖನಿಜಯುಕ್ತ ಹೊಂದುವ ಸಾರಜನಕ, ಇಂಗಾಲ ಮತ್ತು ಸಾರಜನಕ ಅನುಪಾತ
	ಸೂಕ್ಷ್ಮಾಣು ಜೀವಿಗಳ ವಾಹಕ ಸಾಮರ್ಥ್ಯ ಮತ್ತು ಇಂಗಾಲ ಮತ್ತು ಸಾರಜನಕದ ಆಗರ, ಸಾರಜನಕ ಪೂರೈಕೆ ಸಾಮರ್ಥ್ಯ, ಸೂಕ್ಷ್ಮಾಣು ಜೀವಿಗಳ ಚಟುವಟಿಕೆಗಳ ಪ್ರಮಾಣ

	ಸುಧಾರಣಾ ಕ್ರಮಗಳು :
೧. ಪ್ರತಿಬಂಧಕ ಉಪಾಯಗಳು
೨. ನಿವಾರಣಾ ಉಪಾಯಗಳು

	ಪ್ರತಿಬಂಧಕ ಉಪಾಯಗಳು :
೧. ಮಣ್ಣಿನ ಸವಕಳಿ ನಿರ್ವಹಣೆ
೨. ಸಮತಟ್ಟು ಮಾಡುವುದು
೩. ಸೂಕ್ತ ನೀರಾವರಿ ಪದ್ಧತಿ ಅಳವಡಿಸುವುದು
೪. ನೀರಿನ ಬಳಕೆ

	ನಿವಾರಣಾ ಉಪಾಯಗಳು೧. ಕಾರಣ ಗುರುತಿಸಿ ಸುಧಾರಣಾ ಕ್ರಮ ನಿರೂಪಣೆ.
೨. ಸೂಕ್ತ ನೀರಾವರಿ ಪದ್ಧತಿಗಳ ಬಳಕೆ.
೩. ಕ್ಷೇತ್ರದ ಮಣ್ಣಿನ ಸಂಪೂರ್ಣ ಗುಣಮಟ್ಟ ತಿಳಿಯುವುದು.
೪. ಮಣ್ಣು ಆರೋಗ್ಯ ಕಾಡುಗಳ ನೀಲಿ ನಕ್ಷೆ ತಯಾರಿಕೆ.
೫. ಮಣ್ಣಿನ ವಿಶ್ಲೇಷಣೆ ಆಧಾರದ ಮೇಲೆ ಪೋಷಕಾಂಶ ನಿರ್ವಹಣೆ.
೬. ಹೊಬಳಿ ಮಟ್ಟದ ಮಣ್ಣಿನ ಆರೋಗ್ಯದ ನಿರಂತರ ಮೌಲ್ಯಮಾಪನ.
೭. ಹೊಬಳಿ ಮಟ್ಟದ ಕೃ ಚಟುವಟಿಕೆಗಳ ಯೋಜನೆ.
೮. ಗ್ರಾಮೀಣ ಮಟ್ಟದಲ್ಲಿ ನೀರು ಮತ್ತು ಮಣ್ಣಿನ ನಿರ್ವಹಣೆ ಬಗ್ಗೆ ತಿಳುವಳಿಕೆ ಮೂಡಿಸುವುದು.

